
Ágrip 

Foreldrar eru afar mikilvægir heimildarmenn þegar kemur að því að veita upplýsingar er varða þroska 

barna þeirra. Það getur því reynst talmeinafræðingum gagnlegt að fá upplýsingar frá foreldrum um mál 

og tal barna, sérstaklega ef grunur er um frávik í málþroska þeirra. Meginmarkmið þessarar 

rannsóknar er að kanna hversu áreiðanlegir foreldrar eru sem matsmenn. Vissulega hafa margar 

rannsóknir verið gerðar á þessu efni í gegnum tíðina innan talmeinafræðinnar en það sem gerir gögnin 

sem þessi rannsókn er byggð á ólík flestum öðrum er að foreldrar voru auk þess að gefa upplýsingar 

um börnin beðnir um að prófa málfærni barna sinna sjálfir. Gögnin sem ritgerðin byggir á eru úr 

vefkönnunarhluta öndvegisverkefnisins „Greining á málfræðilegum afleiðingum stafræns málsambýlis“ 

sem styrkt var af Rannsóknasjóði á árunum 2016–2019, verkefnastjórar: Sigríður Sigurjónsdóttir og 

Eiríkur Rögnvaldsson, prófessorar í íslenskri málfræði við Hugvísindasvið Háskóla Íslands. Vert er að 

taka fram að ekkert kemur í stað talmeinafræðinga þegar kemur að því að meta mál og tal barna en 

áhugavert er að kanna hvort slík aðstoð foreldra við upplýsingaöflun og prófun barna sé raunhæfur 

kostur, sér í lagi á tímum heimsfaraldurs þegar talmeinafræðingar hafa ekki komist í eins miklum mæli 

inn í leik- og grunnskóla landsins. Annað markmið rannsóknarinnar er að skoða málfærni barna í 

gögnum öndvegisverkefnsins sem samkvæmt foreldrum eru greind með þroskafrávik eða annað sem 

getur haft áhrif á mál eða tal barnanna, eru í greiningarferli eða stefnt er að því að hefja slíkt ferli. 

Kannað er hvernig 3–9 ára börn koma út á orðaforða og málfærniverkefnum sem lögð voru fyrir þau í 

vefkönnunarhluta öndvegisverkefnisins og rannsakað hvort tengsl séu á milli þeirra athugana og mats 

foreldra á málfærni þeirra. 

Í þessari rannsókn er unnið með gögn 389 barna úr öndvegisverkefninu, þar af voru 32 með 

þroskafrávik eða annað sem gæti haft áhrif á mál og/eða tal þeirra samkvæmt svörum foreldra. Börnin 

voru á aldrinum 3–9 ára þegar þau voru prófuð og var þeim skipt í þrjá aldurshópa innan 

öndvegisverkefnisins, þ.e. 3–5 ára, 6–7 ára og 8–9 ára. Hver aldurshópur fékk senda vefkönnun sem 

aðlöguð var að aldri barnanna og foreldrar annars vegar beðnir um að svara ýmsum spurningum um 

barn sitt svo sem bakgrunnsupplýsingum og um áfanga í máltöku og hins vegar leggja ýmis 

málfræðiverkefni fyrir börn sín. Allri gagnaöflun innan öndvegisverkefnisins var lokið þegar höfundur 

kom að verkefninu. 

Niðurstöður vefkönnunar öndvegisverkefnisins benda til að foreldrar virðast almennt meta færni 

barna sinna í máltjáningu og málskilningi fremur mikla. Niðurstöður þeirrar rannsóknar sem gerð er 

grein fyrir í þessari ritgerð sýna einnig að mat foreldra á færni barna sinna í máltjáningu hefur mest 

forspárgildi fyrir orðaforða og málfræðikunnáttu barnanna. Eftir því sem foreldrar mátu færni barna 

sinna meiri í máltjáningu því meiri orðaforða og betri málfræðikunnáttu bjuggu þau yfir samkvæmt 

beinu mati sömu matsmanna. Þegar hver aldurshópur var kannaður sérstaklega kom í ljós að eftir því 

sem foreldrar mátu færni barna sinna meiri í máltjáningu í yngsta aldurshópnum (3–5 ára) því meiri 

orðaforða og málfræðikunnáttu bjuggu þau yfir. Hins vegar sýndu niðurstöður að ef foreldrar 6–7 ára 

og 8–9 ára barna mátu færni barna sinna í tjáningu „Mjög mikla“ fór málfræðikunnáttan minnkandi 

miðað við þá sem mátu færni barna sinna í tjáningu „Frekar mikla“. Hins vegar varðandi orðaforða þá 

jókst hann yfirleitt eftir því sem foreldrar mátu færni barns síns meiri í máltjáningu nema í elsta 

aldurshópnum (8–9 ára) þar sem orðaforði barna sem foreldrar mátu færni tjáningar „Í meðallagi“ 

reyndist minni en barna sem foreldrar mátu færni tjáningar „Frekar litla“. Þá reyndist mat foreldra á 

færni barna sinna í málskilningi og hvort börnin voru með þroskaröskun eða annað sem gæti haft áhrif 

á mál eða tal hafa ómarktæk tengsl við orðaforða og málfræðikunnáttu. Þegar niðurstöður barna með 

og án þroskaröskunar voru borin sérstaklega saman kom í ljós að foreldrar barna með þroskaraskanir 

eða mögulegar þroskaraskanir sem hafa áhrif á mál og tal mátu færni þeirra í tjáningu og skilningi 

marktækt slakari en jafnaldra. Að lokum kom í ljós að þessi börn eru með slakari málfræðikunnáttu og 

orðaforða en jafnaldrar auk þess sem þau mynda sín fyrstu orð seinna en börn án þroskaraskana. 

 Af þessum niðurstöðum má því draga þá ályktun að foreldrar virðast vera nokkuð áreiðanlegir 

matsmenn þegar kemur að máltjáningu barna sinna, sérstaklega þegar börnin eru yngri, en séu hins 

vegar ekki eins áreiðanlegir þegar kemur að mati á eldri börnum. Foreldrar eyða hvað mestum tíma 

með börnum sínum og þekkja þau best og eru þar af leiðandi mikilvægir upplýsingagjafar. Þá benda 

niðurstöður rannsóknarinnar einnig til þess að mikilvægt sé að huga sérstaklega að þeim börnum sem 

hafa einhvers konar þroskaraskanir, eða annað sem gæti haft áhrif á mál þeirra og tal, til að grípa þau 

sem allra fyrst og veita viðeigandi aðstoð. 

Abstract 

Parents are important sources of information about their children's development. It can therefore be 

useful for speech-language pathologists to collect information from parents about children's speech 

and language development, especially if a language disorder is suspected. Furthermore, increased 

interest in telepractice implies that digital parental report, e.g. in the form of online questionnaires, 

could be a practical tool. The data used in this thesis were collected in an online survey within the 

Modeling the Linguistic Consequences of Digital Language Contact project which was carried out from 

2016 to 2019 (PIs: Sigríður Sigurjónsdóttir and Eiríkur Rögnvaldsson). This study examines whether 

parental assessment of children’s overall language skills relative to peers and other background 

information are predictive for the children’s vocabulary and grammar. The vocabulary measure was 

computed based on parents’ responses on a word inventory while the grammar was evaluated directly 

with a series of tasks the parents administered. The first aim of the research reported in this thesis 

was to examine the relationship between parents’ assessment of their child’s language skills and the 

more objective measures of those skills. There have been numerous studies on the subject of parent 

report within speech pathology, but few on the predictive value of parent assessment, which is the 

focus of this study. A second aim was to explore the language skills of children within the dataset who 

were diagnosed with, or in the process of being assessed for, conditions that may affect children's 

speech and/or language development.  

This study analyzes data from 389 children aged 3 to 9 years from the Modeling the Linguistic 

Consequences of Digital Language Contact project. The questionnaire was adjusted to be age-

appropriate and three versions were therefore carried out by different participants based on age group 

(3–5 years, 6–7 years and 8–9 years). Parents responded to the questionnaire, assessed their 

children’s language using precise instructions in the questionnaire, and reported the results of these 

assessments. Thirty-two of these children were reported to have diagnoses that could affect their 

speech and/or language skills. 

The results show that parents generally rate their children's skills in language production and 

comprehension higher than their peers. Parents' assessment of their children's productive language 

skills had the most predictive value for the children's vocabulary and grammar skills. Regression 

analyses showed that there was a significant positive relationship between the parent’s general ratings 

of their children’s language skills and the more objective measures of vocabulary and grammar carried 

out by the parents. When each age group was examined separately, it was found that for the youngest 

age group (3-5 years), the higher parents rated their children's skills in language production the 

greater the skills the children had in vocabulary and grammar. On the other hand, when parents of 6-7 

year olds and 8-9 year olds rated their children's skills in productive language as very high, the 

children’s objectively assessed grammatical skills were lower than those whose parents had rated 

their skills as rather high. Regarding vocabulary, regression analyses showed an increase in skills as 

parents rated their children's skills in language production as higher, except in the oldest age group (8-

9 years). In that group the vocabulary score of children with moderate language production skills 

according to parents proved to be lower than the vocabulary score of children with rather low skills. 

Parents' assessments of their children's receptive skills and whether the children had been diagnosed 

with relevant developmental disorders (according to parent report), was not significantly associated 

with assessed vocabulary and grammar skills. When a comparison was made between children with 

and without developmental disorders, differences between the groups were found. Parents rated these 

children's skills in productive and receptive language to be significantly lower than those of their peers 

without developmental issues. The results also showed that these children had lower grammar and 

vocabulary scores. 

From these results, it can be concluded that parental report seems to be fairly predictive when it 

comes to assessment of younger children's productive language, but this report is less reliable for 

older children. The results of the study also indicate that it is important to pay special attention to those 

children with developmental disorder that could affect their speech and language skills in order to 

provide appropriate intervention and support as soon as possible.  

1 Inngangur 
Börn tileinka sér móðurmál sitt ósjálfrátt á fyrstu æviárunum á undraverðan hátt á grundvelli 

meðfæddra hæfileika og samskipta við annað fólk (Sigríður Sigurjónsdóttir, 2013:107). 

Máltaka barna gengur í langflestum tilfellum eðlilega fyrir sig og fylgja þau börn jafnöldrum 

sínum í málþroska. Hjá sumum börnum gengur þetta ferli hins vegar ekki svo smurt fyrir sig 

og eiga þau erfiðara en gengur og gerist með að tileinka sér móðurmál sitt í æsku. Mikilvægt 

er að fylgjast grannt með þessum hópi barna, sem af einhverjum ástæðum á í erfileikum með 

að ná tökum á máli, til þess að veita þeim börnum viðeigandi aðstoð. Þótt sérmenntað 

starfsfólk sé yfirleitt talið best í fylgjast með og meta málþroska barna má velta fyrir sér hvort 

foreldrar geti lagt þar hönd á plóg. Þetta er spurning sem verður í brennidepli í þessu 

meistaraprófsverkefni.  

Talmeinafræðingar eru sérhæfðir í að meta tal og mál barna. Til þess að fá betri sýn á 

málþroska barns leita talmeinafræðingar oft til foreldra og leik- og grunnskólakennara 

barnsins. Þessir einstaklingar geta veitt nauðsynlegar upplýsingar og er samvinna við þá 

mikilvæg (Einar Guðmundsson, 1999). Foreldrar þekkja börnin sín best og eru þeir gjarnan 

beðnir um að svara spurningum á skimunarlista um mál og tal barna sinna. Ýmsar rannsóknir 

hafa verið gerðar innan talmeinafræðinnar á því hvort foreldrar séu áreiðanlegir matsmenn 

(sjá t.d. McLeod, Harrison o.fl., 2015b:53–66; McLeod o.fl., 2012:648–655). Með því að skima 

fyrir málþroskafrávikum er hægt að finna þau börn sem eiga á hættu að glíma við erfiðleika í 

máli og veita þeim viðeigandi aðstoð. Ýmsir skimunarlistar eru notaðir hér á landi til þess að 

fylgjast með málþroska barna og sumir þeirra eru foreldramiðaðir listar þar sem þeir svara 

spurningum um mál og tal barna sinna.  

Þessi ritgerð er byggð á gögnum úr öndvegisverkefni Sigríðar Sigurjónsdóttur og Eiríks 

Rögnvaldssonar „Greining á málfræðilegum afleiðingum stafræns málsambýlis“. Innan 

verkefnisins var m.a. samin viðamikil vefkönnun fyrir börn á aldrinum 3‒12 ára þar sem 

málumhverfi, málnotkun, viðhorf og málkunnátta barnanna var könnuð með því að foreldrar 

yngri barnanna (3‒9 ára) mátu og svöruðu spurningum um þessi atriði (Sigríður 

Sigurjónsdóttir og Eiríkur Rögnvaldsson, 2018:4‒5). Vefkönnunin skiptist því í raun í tvennt 

annars vegar spurningalista þar sem foreldrar svara ýmsum spurningum um barn sitt ásamt 

því að merkja við orð á orðalista sem þeir telja að barn sitt skilji og hins vegar beint mat þar 

sem foreldrar voru beðnir um að prófa börn sín á ýmsum málfræðiatriðum. Einblínt verður á 

að skoða íslenskan orðaforða og íslenska málfræðikunnáttu barnananna sem tóku þátt í 

vefkönnuninni. Einnig verður kannað hvort ákveðnar bakgrunnsbreytur og upplýsingar um 

áfanga barnanna í máltöku í gögnum öndvegisverkefnisins spái fyrir um orðaforða og 

málfræðikunnáttu þeirra. Rannsóknarverkefni Sigríðar og Eiríks sneri að því að kanna áhrif 

stafræns málsambýlis við ensku á málumhverfi, viðhorf, málnotkun og málkunnáttu 3‒98 ára 

Íslendinga. Það gefur því auga leið að gögnunum var ekki safnað til þess að kanna 

sérstaklega mat foreldra á málfærni og spágildi þess. Aftur á móti þótti bæði skynsamlegt og 

áhugavert að nýta gögnin í þetta verkefni og skoða þau út frá sjónarhorni talmeinafræðinga. 

Vefkönnunin vísar vissulega til skimunarlista en er á margan hátt frábrugðin þeim á sama 

tíma. Það sem gerir spurningalista vefkönnunarinnar ólíka almennum skimunarlistum, sem 

notaðir eru innan talmeinafræðinnar, er að foreldrar voru beðnir um að prófa börn sín á 

ýmsum málfræðiatriðum, en slíkt er almennt aðeins í verkahring máltökufræðinga, sem 

rannsaka hefðbundna máltöku, og talmeinafræðinga, hjúkrunarfræðinga og leikskólakennara 

sem skima fyrir málþroskafrávikum. Að sjálfsögðu kemur ekkert í stað talmeinafræðinga 

þegar kemur að því að meta mál og tal barna út frá málþroskafrávikum og greina þau. 

Efnisskipan ritgerðarinnar er á þá leið að í 2. kafla, sem er fræðilegur inngangur 

ritgerðarinnar, verður fyrst fjallað um öndvegisverkefnið og helstu markmið þess. Þá verður 

farið yfir dæmigerðan málþroska barna og gerð grein fyrir málþroskaröskun (e. 

Developmental Language Disorder eða DLD), aðallega út frá orðaforða og málfræðikunnáttu 

barna. Að lokum verður rætt um mikilvægi skimana til að meta máltöku barna innan 

talmeinafræðinnar og sérstaklega rýnt í rannsóknir sem skoða notagildi foreldramiðaðra 

spurningalista. Í 3. kafla verða markmið ritgerðarinnar kynnt og rannsóknarspurningar hennar 

settar fram. Í 4. kafla verður síðan gerð grein fyrir þeim aðferðum sem beitt var við 

gagnasöfnun innan öndvegisverkefnisins og í þessu verkefni en meistaraprófsverkefnið 

byggir eins og áður segir á hluta þeirra gagna sem safnað var innan öndvegisverkefnisins. 

Niðurstöður meistaraverkefnisins verða síðan birtar í 5. kafla og þær teknar til umræðu í 6. 

kafla. Í 7. og síðasta kafla ritgerðarinnar verða að lokum dregnar ályktanir af niðurstöðum. 

Meginmarkmið þessa verkefnis er því að skoða hvort mat foreldra í öndvegisverkefni 

Sigríðar og Eiríks á málfærni barna sinna miðað við jafnaldra spái fyrir um orðaforða og 

málfræðiþekkingu þeirra. Einn hópur innan vefkönnunarinnar verður einnig tekinn til 

sérstakrar athugunar en það eru börn sem samkvæmt foreldrum eru greind með 

þroskaraskanir eða annað, sem gæti haft áhrif á mál og tal, eru í greiningarferli eða stefnt er 

að því að hefja slíkt ferli. Athugað verður hvort það að vera með þroskaröskun eða annað 

sem gæti haft áhrif á mál eða tal samkvæmt foreldrum hafi áhrif á orðaforða og 

málfræðikunnáttu í niðurstöðum könnunarinnar. Við lok rannsóknarinnar munu liggja fyrir 

vísbendingar um það hvort foreldraskimanir, þar sem foreldrar leggja ýmis málfræðiverkefni 

fyrir börn sín í vefkönnun, geti gagnast talmeinafræðingum sem fyrsta mælitæki fyrir 

málraskanir sérstaklega á tímum heimsfaraldurs og aukinnar áherslu á stafræna 

heilbrigðisþjónustu.  

2 Fræðilegur bakgrunnur 

2.1 Öndvegisverkefnið Greining á málfræðilegum afleiðingum 
stafræns málsambýlis 

Öndvegisverkefninu „Greining á málfræðilegum afleiðingum stafræns málsambýlis“ (e. 

Modeling the Linguistic Consequences of Digital Language Contact, www.molicodilaco.hi.is) 

var stýrt af Sigríði Sigurjónsdóttur og Eiríki Rögnvaldssyni á árunum 2016‒2019. Þau hlutu 

öndvegisstyrk úr Rannsóknasjóði Íslands til þriggja ára vorið 2016 til að vinna verkefnið. 

Ásamt Sigríði, prófessor í íslenskri málfræði við Háskóla Íslands, og Eiríki, nú prófessor 

emeritus í íslenskri málfræði, komu ýmsir fræðimenn að verkefninu ásamt doktorsnemum og 

nemum í íslensku og almennum málvísindum, bæði í grunn- og framhaldsnámi. Meðal 

fræðimanna sem tóku þátt í verkefninu má t.d. nefna Elínu Þöll Þórðardóttur, prófessor í 

talmeinafræði við McGill University í Kanada (Sigríður Sigurjónsdóttir og Eiríkur 

Rögnvaldsson, 2018:2). 

Markmið öndvegisverkefnisins voru fjölþætt en hvatinn að því voru þær miklu breytingar 

sem orðið hafa síðasta áratug eða svo á ytra umhverfi íslenskunnar (Eiríkur Rögnvaldsson, 

2016:17‒31; Sigríður Sigurjónsdóttir, 2019:47‒67). Þessar breytingar eru annars vegar 

samfélagslegar, þar sem t.d. varð mikil aukning á komu erlendra ferðamanna til landsins á 

árunum eftir hrun og einnig hefur orðið mikil fjölgun á erlendum starfsmönnum í 

þjónustustörfum hér á landi. Hins vegar eru þær tæknilegar en í því sambandi má nefna 

tilkomu snjallsíma og spjaldtölva, efnisveitna líkt og YouTube og Netflix, gagnvirkra tölvuleikja 

og raddstýrðra tækja, eins og Siri, Google Home og Amazon Alexa. Allar þessar 

tækninýjungar, sem þróast stöðugt, hafa haft mikil áhrif á daglegt líf fólks og fela í sér aukið 

enskt máláreiti í íslensku samfélagi. Þær ná til flestallra en höfða sérstaklega til barna og 

unglinga og tengja þau við erlenda menningarheima, aðallega bandaríska og breska. Ung 

börn á máltökuskeiði eru í hópi þeirra sem nýta sér þessa tækni og verða því fyrir miklu meira 

ensku máláreiti á máltökuskeiði en fyrri kynslóðir (Sigríður Sigurjónsdóttir, 2016; Sigríður 

Sigurjónsdóttir og Eiríkur Rögnvaldsson, 2018:1‒2). Þessar breytingar gætu haft áhrif á stöðu 

og framtíð íslenskunnar (Eiríkur Rögnvaldsson, 2016:17‒31) en meginmarkmið 

öndvegisverkefnisins „Greining á málfræðilegum afleiðingum stafræns málsambýlis“ var 

einmitt að rannsaka áhrif þessara tæknibreytinga, nánar tiltekið stafrænna miðla og 

snjalltækja, á málumhverfi, málnotkun, viðhorf og málkunnáttu Íslendinga og meta út frá því 

áhrif þeirra á stöðu og framtíð íslenskunnar. Magn og eðli íslensks og ensks ílags (e. input), 

eða máláreitis í málumhverfi þátttakenda í verkefninu, var rannsakað gaumgæfilega og 

notkun þeirra á málunum tveimur, auk þess sem viðhorf málnotenda til íslensku og ensku 

voru könnuð. Þá var málkunnátta þátttakenda bæði á íslensku og ensku rannsökuð með því 

að orðaforði og ýmis málfræðileg atriði voru könnuð (Iris Edda Nowenstein og Sigríður 

Sigurjónsdóttir 2021:21‒30; Sigríður Sigurjónsdóttir og Iris Nowenstein 2021:707‒707; 

Sigríður Sigurjónsdóttir og Eiríkur Rögnvaldsson, 2018:1).  

Þessi ritgerð byggir á gögnum sem safnað var innan vefkönnunar öndvegisverkefnisins 

„Greining á málfræðilegum afleiðingum stafræns málsambýlis“. Rannsóknaraðferðir 

öndvegisverkefnisins voru afar fjölbreyttar en farið verður yfir þær ítarlega í kafla 4. Ein 

spurning innan vefkönnunarhluta öndvegisverkefnisins var: „Hefur barnið verið greint með 

þroskaröskun eða annað sem gæti haft áhrif á mál eða tal?“ Ef foreldrar svöruðu þessari 

spurningu annað hvort játandi eða þannig að barnið hefði ekki fengið formlega greiningu en 

væri í greiningarferli eða stefnt væri að því að hefja slíkt ferli, þá verða gögn frá þeim börnum 

skoðuð sérstaklega í þessari ritgerð. Líkt og fram kom í Inngangi var markmið 

öndvegisverkefnisins vissulega annað en að kanna málfærni barna með þroskaröskun eða 

annað sem gæti haft áhrif á mál eða tal og hvernig foreldri mæti málfærni þessara barna 

miðað við jafnaldra, og felur þetta verkefni því í sér nýja nálgun á fyrirliggjandi gögnum. Þá 

var gögnunum enn fremur ekki safnað með það að markmiði að nýta þau til 

talmeinafræðilegra rannsókna og er verkefnið því þverfræðilegt, þar sem fléttuð eru saman 

málvísindi og talmeinafræði. Hingað til hafa gögn öndvegisverkefnisins sem snúa að svörum 

foreldra við spurningunni hér að ofan í vefkönnun verkefnisins ekki verið skoðuð og greind en 

þau eru athyglisverð út frá sjónarhorni talmeinafræðinga. Svör allra foreldra 3–9 ára barnanna 

í vefkönnuninni verða skoðuð og þannig könnuð tengsl milli mats foreldra og athugana á 

orðaforða og málfræðikunnáttu barnanna. 

2.2 Málþroski barna 
Bloom og Lahey (1978) og Lahey (1988) settu fram þá kenningu að málið samanstandi af 

þremur meginþáttum, þ.e. formi málsins (e. form), innihaldi þess (e. content) og notkun (e. 

use/pragmatics) og á hún við enn þann dag í dag, en þessi þrískipting er mjög áberandi innan 

talmeinafræði og málþroskafræða almennt. Þættirnir þrír spila saman og hafa áhrif hver á 

annan. Málið sjálft byggir á þáttunum en undir form málsins falla hljóð- og hljóðkerfisfræði (e. 

phonetics and phonology), beygingar- og orðmyndunarfræði (e. morphology) og 

setningafræði (e. syntax). Undir innihald málsins fellur aftur á móti merkingarfræði (e. 

semantics) og notkun þess tilheyrir málnotkun (e. pragmatics). Þessir fimm undirþættir mynda 

grunn að málkerfi þess tungumáls sem börn þurfa að ná valdi á til þess að taka móðurmál sitt 

(Owens, 2008) Þegar kemur að því að skoða mál barna, hvort sem um er að ræða 

hefðbundinn málþroska eða ekki, er mikilvægt að hafa þessa þætti í huga og verður farið 

nánar út í þá þegar rætt verður um málþroskaröskun í kafla 2.3.1. 

Málþroski er vítt hugtak sem felur í sér ýmsa þekkingu og færni sem tvinnast saman 

þegar kemur að því að taka mál. Honum er gjarnan skipt í tvo þætti, þ.e. málskilning (e. 

receptive language) og máltjáningu (e. expressive language). Málskilningur, líkt og orðið gefur 

til kynna, er hæfnin til þess að skilja merkingu orða og setninga en máltjáning snýst aftur á 

móti um það hvernig einstaklingur notar málið til þess að tjá sig og eiga þannig í samskiptum 

við annað fólk (Paul o.fl., 2018:3,270‒271). Málþroski er hluti af almennum þroska barnsins 

og ganga flest börn í gegnum eðlilega máltöku og ná ósjálfrátt að tileinka sér móðurmál sitt á 

fyrstu árum ævinnar, sem er í raun ótrúlegt afrek. Máltakan er skapandi reglubundið ferli og 

hefur hvert stig málþroskans sínar eigin reglur. Flest börn eru „altalandi“ í kringum fjögurra til 

sex ára aldurinn, þ.e. þá hafa þau náð valdi á grunnorðaforða málsins og helstu 

málfræðireglum þess (Hrafnhildur Ragnarsdóttir, 2018:1–5; Sigríður Sigurjónsdóttir, 2000:30–

33; 2013:107–108). Á meðan á máltökunni stendur tileinka börn sér orð og merkingu þeirra, 

framburð, hljóð og hljóðkerfisreglur, beygingar orða, setningafræðireglur og fleiri málfræðilega 

þætti móðurmálsins. Meðal þeirra setningafræðireglna sem þau læra eru reglur um röð orða í 

setningum og hvernig setningar mynda samfellda heild. Þau komast einnig í kynni við 

óskrifaðar reglur mállegra samskipta, svo sem hvað er viðeigandi að segja í hvaða aðstæðum 

og eftir því hver viðmælandinn er (Sigríður Sigurjónsdóttir, 2013:107‒108).  

Þeir málþroskaþættir sem verða sérstaklega teknir fyrir í þessari ritgerð eru annars 

vegar orðaforði og hins vegar málfræði. Þessir tveir þættir þroskast á ólíkan hátt en hafa samt 

sem áður áhrif hvor á annan (Hrafnhildur Ragnarsdóttir, 2004:10). Þessu ferli verður lýst 

nánar í næstu undirköflum. 

2.2.1 Orðaforði 

Orðaforða er gjarnan skipt upp í þrjú þrep (Beck o.fl., 2002). Fyrsta þrepið (e. Tier 1) er 

grunnorðaforði og í því þrepi eru orð sem börn læra í gegnum dagleg samskipti við annað 

fólk. Börnin heyra orðin í daglegu tali og eru yfirleitt fljót að tileinka sér þau. Vegna algengi 

orðanna krefjast þau ekki beinnar kennslu. Þetta eru orð líkt og komdu, sjáðu, gaffall og borð. 

Millilag orðaforðans (e. Tier 2) inniheldur hins vegar orð sem ekki eru eins algeng í daglegum 

samskiptum en er oft að finna í rituðum textum. Þau eru bæði sérhæfðari og margslungnari 

en orð í grunnlaginu. Mikilvægt er að ná tökum á þessum orðum þar sem þau eru mikið notuð 

í öllu námi. Orð sem tilheyra millilagi orðaforðans þarf að útskýra fyrir börnum. Þetta eru orð á 

borð við samanburður, andstæða og uppsögn. Í þriðja þrepi (e. Tier 3) sem er efsta lag 

orðaforðans eru svo orð sem eru mjög sjaldgæf í málinu. Þau eru sértæk og takmarkast við 

ákveðið viðfangsefni. Þessi orð þarf að kenna en þau tengjast gjarnan námi einstaklinga. Orð 

sem tilheyra efsta laginu eru m.a. atóm, sameindir og aðhvarfsgreining (Beck o.fl., 2002). 

Orðaforði málnotenda vex og þróast út ævina en hann er háður því hversu mikinn orðaforða 

einstaklingur kemst í tæri við í málumhverfi sínu. Ríkulegt málumhverfi (bæði tal og ritað mál) 

er því afar mikilvægt fyrir börn á máltökuskeiði (Hrafnhildur Ragnarsdóttir, 2004:10–11).  

Börn eru yfirleitt í kringum 12 mánaða aldurinn þegar þau mynda sín fyrstu 

merkingarbæru orð. Til að byrja með vex orðaforði þeirra yfirleitt hægt en þegar þau hafa náð 

að tileinka sér um 50 orð í orðasafn sitt eykst hraðinn og þau læra ný orð á hverjum degi (O’ 

Grady 2005:7–8). Hrafnhildur Ragnarsdóttir (2018:1–20) kannaði stöðugleika orðaforða 

íslenskra barna á aldrinum fjögurra til átta ára. Þessi tiltekna rannsókn Hrafnhildar er liður í 

víðtækri langtímarannsókn sem hún ásamt Freyju Birgisdóttur og Steinunni Gestsdóttur stóðu 

fyrir (2009:645–657). Niðurstöður rannsóknarinnar sýndu fram á mikinn einstaklingsmun í 

orðaforða við fjögurra ára aldur sem hélst stöðugur frá þeim aldri upp í þriðja bekk, þ.e. börn 

sem höfðu minni orðaforða við fjögurra ára aldurinn höfðu einnig minni orðaforða við upphaf 

skólagöngu og í þriðja bekk miðað við jafnaldra sína (Hrafnhildur Ragnarsdóttir, 2018:13–16). 

2.2.2 Málfræði 

Orðaforði felst í því að læra orð og merkingu þeirra. Málfræði er hins vegar þær reglur sem 

gilda í tungumálinu, t.d. hvað varðar fallbeygingu fallorða, fleirtölumyndun, nútíð og þátíð 

sagna, svo eitthvað sé nefnt. Ólíkt orðaforða þá virðist málfræðikunnátta ekki vaxa og þróast 

út alla ævina heldur mótast á máltökuskeiði (Hrafnhildur Ragnarsdóttir, 2004:9–11). Frá 

fæðingu fram að kynþroska er barn á máltökuskeiði. Þá er það hvað móttækilegast fyrir máli 

og sýgur í sig móðurmál sitt að því er virðist ósjálfrátt. Á þeim tíma fylgja börn sínum eigum 

málfræðireglum hvort sem þær eru í samræmi við mál fullorðinna eða ekki. Að lokum átta þau 

sig sjálf á að reglur þeirra eru rangar og leiðrétta mál sitt. Með tímanum svipar málkerfi þeirra 

stöðugt meira til málkerfis fullorðinna (Sigríður Sigurjónsdóttir, 2001:9). 

Rannsóknir hafa sýnt fram á samband milli stærðar orðaforða og málfræðikunnáttu 

barna en með auknum orðaforða eykst málfræðikunnátta þeirra og þurfa börn t.d. að hafa 

vald á ákveðnum fjölda orða til þess að byrja að beygja orð. Thordardottir, Weismer og Evans 

(2002:3–28) rannsökuðu m.a. tengsl stærðar orðaforða við málfræðikunnáttu tveggja ára 

enskra og íslenskra barna. Í þeirri rannsókn fylltu 45 foreldrar enskumælandi barna út lista 

sem kallast The MacArthur Communicative Development Inventory (CDI) for Toddlers 

(Fenson o.fl., 2007). Listinn skiptist í tvennt, annars vegar spurningalista um orðaforða og 

hins vegar spurningar um málfræðikunnáttu barna. Þá fylltu 51 íslenskir foreldrar út 

sambærilegan lista sem kallast Orðaskil (Elín Þöll Þórðardóttir, 1998). Niðurstöður þessarar 

rannsóknar sýndu fram á marktækt samband milli orðaforða og beygingar- og setningarþátta 

hjá báðum hópunum. Það var þó munur á hópunum og byrjuðu t.d. íslensku börnin að beygja 

orð mun fyrr, eða þegar þau voru aðeins með 19 orð í orðaforða sínum, en enskumælandi 

börnin byrjuðu ekki að beygja orð fyrr en orðaforðinn samanstóð af 130 orðum. Niðurstöður 

rannsóknarinnar sýndu þó einnig að íslensku börnin þurftu stærri orðaforða til að ná tökum á 

öllum málfræðiatriðum Orðaskila. Þegar orðaforði enskumælandi barna var 550 orð höfðu 

þau náð öllum þeim málfræðiatriðum sem The MacArthur Communicative Development 

Inventory (CDI) for Toddlers listinn prófar. Íslensk börn sem höfðu 705 orð í orðaforða sínum 

höfðu hins vegar ekki náð tökum á öllum málfræðiatriðum sem Orðaskil prófa. Þetta bendir 

því til þess að íslensk börn séu lengur að ná tökum á málfræðireglum síns móðurmáls en 

enskumælandi börn, a.m.k. miðað við þau atriði sem prófuð eru á CDI og í Orðaskilum. Búast 

má við því að áhersla á önnur málfræðileg atriði, t.a.m. setningafræði spurnarsetninga, skilaði 

annarri niðurstöðu. Íslenska er vissulega mikið beygingarmál og hafa börn sem læra íslensku 

því meiri möguleika á að gera beygingarvillur en í öðrum tungumálum, t.d. ensku sem er lítið 

beygingarmál (Jóhanna T. Einarsdóttir og Álfhildur Þorsteinsdóttir, 2015:6). Málfræði barna á 

máltökuskeiði er samt sem áður nokkuð fyrirsegjanleg. Þannig einkennir mikill regluleiki 

málfræði þeirra og nánast undantekningarlaust alhæfa þau algengustu og virkustu 

beygingarreglur móðurmálsins. Til dæmis er algengt að íslensk börn alhæfi þátíðarendinguna 

–aði/-ði og fleirtöluendinguna –ar á ákveðnu tímabili í máltökunni. Með auknum aldri verður 

mál íslenskra barna síðan líkara máli fullorðinna þar til barnið hefur náð sömu tökum á málinu 

og fullorðnir, nema orðið hafi málbreyting í máltökuferlinu (Sigríður Sigurjónsdóttir, 2008:35–

36).  

Rannsókn Hrafnhildar Ragnarsdóttur (2015:1–27) sýnir fram á mikilvægi þess að búa 

yfir ríklegum orðaforða og góðri málfræðikunnáttu. Niðurstöður þeirrar rannsóknar, sem var 

einnig hluti af langtímarannsókninni sem áður var nefnd, sýndu m.a. fram á að orðaforði og 

málfræði spáðu fyrir um hlustunarskilning (skilning á frásögn í samfelldu máli) við upphaf 

skólagöngu barnanna. Þessir þrír þættir, þ.e. orðaforði, málfræði og hlustunarskilningur, eru 

afar mikilvægir þegar kemur að námi og því er nauðsynlegt að fylgjast vel með þeim, 

sérstaklega hjá börnum sem eiga á hættu að glíma við málþroskafrávik. Í þessari rannsókn 

skoðaði Hrafnhildur málþroska 111 leikskólabarna í Reykjavík og einnig voru foreldrar 

barnanna beðnir um að svara spurningalista þar sem aflað var alls kyns 

bakgrunnsupplýsinga, t.d. hversu oft er lesið fyrir barnið og hve margar barnabækur eru á 

heimilinu? Niðurstöður sýndu fram á marktæka en lága fylgni milli orðaforða og hversu oft 

lesið var fyrir barnið og við fjölda bóka á heimilinu. Því meira sem lesið var fyrir börnin og því 

fleiri bækur sem voru á heimilinu því hærri skor fengu börnin á orðaforðaprófinu Peabody 

Picture Vocabulary Test eða PPVT-4 (útgáfa aðlöguð að íslensku) sem lagt var fyrir í 

rannsókninni. Ljóst er að mikilvægt er að fylgjast grannt með málþroska barna og í rannsókn 

Clarke o.fl. (2010:1107–1115) kemur fram að mikilvægt sé að finna sem fyrst börn sem glíma 

við erfiðleika í máli með það að markmiði að grípa inn í áður en námserfiðleikar verða miklir. 

Allir þessir þættir sem hér hafa verið nefndir falla undir málþroska og eru háðir 

meðfæddum eiginleikum, ílagi (e. input) og uppeldisáhrifum, en hlutfall erfða og umhverfis 

vegur þó misþungt. Hjá flestum börnum gengur þetta ferli vel fyrir sig en sum börn eiga í 

erfiðleikum með að fylgja jafnöldrum sínum og liggja þar að baki ólíkar ástæður (Hrafnhildur 

Ragnarsdóttir, 2004:9–10; Sigríður Sigurjónsdóttir, 2013:107). Í næsta kafla verður því farið 

yfir orsakir, tíðni og einkenni raskana sem hafa áhrif á mál og tal barna og valda því að 

máltakan gengur ekki eins hratt og auðveldlega fyrir sig og hún gerir hjá flestum börnum. 

2.3 Raskanir sem geta haft áhrif á mál og tal 
Ýmislegt getur leitt til þess að máltakan gangi ekki hratt og vel fyrir sig hjá öllum börnum. Eitt 

af meginmarkmiðum þessa verkefnis er að skoða sérstaklega gögn frá þeim börnum sem 

samkvæmt foreldrum í vefkönnun öndvegisverkefnis Sigríðar og Eiríks hafa verið greind með 

þroskaröskun sem gæti haft áhrif á mál eða tal, eru í greiningarferli eða stefnt er að því að 

hefja slíkt ferli. Innan öndvegisverkefnisins var ekki aflað upplýsinga um hvaða röskun á máli 

eða tali hrjáði þessi börn, þar sem markmið verkefnisins var annað, en þær eru líklega ýmsar 

og ekki er hægt að hafa samband við börnin og foreldra þeirra núna til að komast að því. 

Ómögulegt er að fjalla í þessum kafla um allar raskanir sem mögulega gætu komið til greina 

en þar sem orðaforði og málfræði eru í brennidepli í þessari ritgerð var tekin sú ákvörðun að 

fjalla gróflega um málþroskaröskun (e. Developmental Language Disorder), einnig kölluð 

DLD, í næstu undirköflum. Því verður í kafla 2.3.1 fjallað um málþroskaröskun og 

megineinkenni hennar, þar sem einkum verður einblínt á orðaforða og málfræði. Í kafla 2.3.2 

verður síðan farið yfir tíðni málþroskaröskunar og fjallað um rannsóknir á henni þar sem 

foreldrar sáu um að meta málfærni barna sinna. 

2.3.1 Málþroskaröskun (DLD) 

Málþroskaröskun er skilgreind sem málröskun (e. Language Disorder) en það hugtak felur í 

sér umfangsmikla erfiðleika í notkun og tileinkun máls sem orsakast vegna skertrar færni til 

tjáningar og/eða skilnings á tungumáli. Yfirleitt koma þessir erfiðleikar fram snemma á 

lífsleiðinni þar sem börn ná ekki að fylgja jafnöldrum sínum í því að ná tökum á móðurmálinu 

(Paul o.fl. 2018:2–8). Það hefur þó reynst fræðimönnum erfitt að skilgreina og finna heiti á 

þessa röskun. Árið 2016 komust fræðimenn loks að sameiginlegri niðurstöðu en fyrir þann 

tíma hafði röskunin verið nefnd sértæk málþroskaröskun (e. Specific Language Impairment, 

SLI). Alls 57 fræðimenn og sérfræðingar voru kallaðir saman sem áttu það sameiginlegt að 

þekkja til málþroska barna, má þar nefna talmeinafæðinga, málfræðinga, sálfræðinga, og 

lækna ásamt ýmsum öðrum starfsstéttum. Komist var að þeirri niðurstöðu að kalla röskunina 

Developmental Language Disorder (DLD), nefnd á íslensku málþroskaröskun - DLD, í stað 

sértækrar málþroskaröskunar, SLI. Meginástæða þess var sú að þegar röskunin bar heitið 

sértæk málþroskaröskun gátu börn í raun ekki haft aðrar meðraskanir líkt og einhverfu og 

athyglisbrest og ofvirkni, betur þekkt sem ADHD (e. Attention-Deficit/Hyperactivity Disorder). 

Málþroskaröskun (DLD) útilokar aftur á móti ekki aðrar meðraskanir en getur þó staðið ein og 

sér og verið sértæk (Bishop 2017:1068). Megineinkenni DLD virðast vera að börn tjá sig með 

stuttum og einföldum setningum, hafa lítinn orðaforða, eiga erfitt með að skilja tvíræðni og 

brandara og málfræði þeirra telst einnig slök miðað við jafnaldra. Börn sem glíma við slíka 

röskun hafa því marktækt slakari færni í málþroska en jafnaldrar og eiga í erfiðleikum með 

alla þrjá þætti málsins, sem rætt var um í kafla 2.2, þ.e. form, innihald og notkun (Paul o.fl., 

2018:6–8). 

Börn sem glíma við DLD eru yfirleitt seinni að mynda sín fyrstu orð en jafnaldrar. Þau 

eru einnig lengur að meðtaka og læra ný orð og þurfa að heyra orðin oftar til þess að ná 

tökum á þeim miðað við börn sem ekki eru með málþroskaröskun. Þau búa því yfir fátæklegri 

orðaforða sem veldur því að þau eiga í erfiðleikum með að skilja bæði talað og ritað mál. Þá 

hefur slakur orðaforði einnig áhrif á máltjáningu. Þau draga sig gjarnan í hlé og sleppa því að 

tjá sig þar sem þau geta ekki komið hugsunum sínum í orð. Orðminniserfiðleikar eru einnig 

algengir hjá börnum með DLD og getur það tekið þau lengri tíma að kalla fram orð miðað við 

börn sem eru með dæmigerðan málþroska (Paul o.fl., 2018:355–357,451). Ýmsar rannsóknir 

hafa verið gerðar í tengslum við orðaforða barna með málþroskaröskun. Má þar nefna 

langtímarannsókn McGregor o.fl. (2013:307–317) sem kannaði bæði breidd og dýpt 

orðaforða barna með DLD. Um er að ræða langtímarannsókn og voru þátttakendur 502 börn. 

Í rannsókninni kemur fram að breidd orðaforðans er fjöldi orða sem viðkomandi barn býr yfir 

en dýpt er hversu góða þekkingu það hefur á þeim orðum sem það hefur í orðasafni sínu. 

Helstu niðurstöður rannsóknarinnar voru þær að börn með DLD skoruðu martækt lægra en 

börn án málþroskaröskunar, bæði hvað varðar breidd og dýpt orðaforðans, og hélst munurinn 

í gegnum árin. Börnin sem glímdu við DLD höfðu þar af leiðandi slakari orðaforða og grynnri 

þekkingu á þeim orðum sem þau þekktu miðað við jafnaldra með dæmigerðan málþroska og 

þessi munur á hópunum tveimur hvarf ekki með árunum. 

Þá skoðaði Ragnheiður Dagný Bjarnadóttir (2014) mun á sjálfsprottnu tali sex ára barna 

með málþroskaröskun og án hennar. Hún gerði samanburð á málsýnum 39 sex ára barna þar 

sem 14 börn voru greind með DLD en 25 ekki. Niðurstöður hennar sýndu fram á mikinn mun 

á málþroska barna með og án DLD. Börn með DLD töluðu í marktækt styttri setningum, 

notuðu martækt færri orð, bjuggu yfir marktækt minni orðaforða og gerðu marktækt fleiri 

málfræðivillur en jafnaldrar þeirra með dæmigerðan málþroska.  

Slök málfræðikunnátta er annað einkenni málþroskaröskunar en rannsóknir sýna fram á 

mismunandi niðurstöður í þeim málum. Börn með málþroskaröskun eiga mörg hver í 

erfiðleikum með að beita málfræðireglum og eiga þar af leiðandi í vandræðum með að beygja 

orð, sleppa jafnvel beygingarendingum og raða orðum rangt upp þegar þau mynda setningar. 

Þennan vanda má finna meðal barna með málþroskaröskun á milli tungumála (Leonard, 

2014:1–4). Líkt og nefnt var hér að ofan þá bentu niðurstöður rannsóknar Ragnheiðar 

Dagnýjar (2014) til þess að börn með DLD eigi í meiri erfiðleikum með að beita þeim 

málfræðireglum sem gilda í íslensku miðað við jafnaldra með dæmigerðan málþroska. Hún 

tók saman allar málfræðivillur sem þátttakendur gerðu, má þar nefna villur í fallorða- og 

sagnorðabeygingum. Villur í beygingum fallorða lýstu sér þannig að barn sagði m.a. hend í 

stað hönd og Þetta er skrítið skipur í stað Þetta er skrýtið skip. Þá voru villur í beygingum 

sagnorða á borð við Já, hann labbir svo hratt þegar rétt beyging sagnarinnar hefði verið 

labbar. Aftur á móti sýndi rannsókn Elínar Þallar Þórðardóttur (2008:928–931) ekki fram á 

marktækan mun á málfræðivillum í beygingu fallorða og sagnorða í sjálfsprottnu tali barna 

með og án málþroskaröskunar. Í þeirri rannsókn voru þátttakendur bæði ensk og íslensk börn 

með meðalaldur í kringum níu ár. Mögulega liggur munurinn á niðurstöðum þessara tveggja 

rannsókna í aldri barnanna en aldur þeirra var um sex ár í rannsókn Ragnheiðar Dagnýjar en 

níu ár í rannsókn Elínar Þallar (Jóhanna T. Einarsdóttir og Álfhildur Þorsteinsdóttir, 2015:7). 

Þá kom einnig fram í rannsókn Elínar Þallar (2008:922, 928–931) að íslensku börnin, bæði 

þau sem eru með málþroskaröskun og þau sem eru með dæmigerðan málþroska, gerðu mun 

færri málfræðivillur en ensku börnin, sem er áhugavert þar sem íslenska er miklu meira 

beygingarmál en enska. 

Af þessari umfjöllun er ljóst að börn sem greind eru með DLD eiga í erfiðleikum með 

málið á einn eða annan hátt. Vissulega er hópurinn alls ekki einsleitur og það eru ekki allir 

með nákvæmlega sömu einkennin þó að einkenni innan hópsins séu yfirleitt keimlík. Þessi 

börn eiga það sameiginlegt að glíma við erfiðleika í málskilniningi og/eða máltjáningu og þurfa 

að hafa meira fyrir því að tileinka sér málið en börn með dæmigerðan málþroska.  

2.3.2 Tíðni málþroskaröskunar 

Eins og kom fram í kafla 2.31 glímir ákveðinn hópur barna við DLD og á í erfiðleikum með að 

fylgja jafnöldrum sínum í máltökunni, en fræðimenn eru ekki sammála um hve stór þessi 

hópur er. Rannsókn Tomblin o.fl. sem gerð var árið 1997 í Bandaríkjunum á algengi 

sértækrar málþroskaröskunar, SLI, hjá leikskólabörnum hefur hlotið mikla athygli. Alls voru 

7.218 börn skimuð fyrir SLI og féllu 26,8% barnanna á prófunum sem notuð voru í skimuninni 

en 73,2% barnanna stóðust prófin. Öll börnin sem féllu á skimuninni fóru í ítarlegra 

greiningarferli hjá talmeinafræðingi, ásamt ákveðnum hluta barnanna sem náðu skimuninni. 

Niðurstöður þessarar rannsóknar benda til þess að um 7,4% barna glími við sértæka 

málþroskaröskun sem ekki er hægt að rekja til annars vanda, líkt og heyrnarleysis, 

taugasjúkdóma eða lágrar óyrtar greindar. Áhugavert er að hlutfall hópsins sem einblínt er á í 

þessu verkefni, af heildarfjölda barna sem tóku þátt í vefkönnun öndvegisverkefnisins, er 

mjög svipað eða 6,76%. Þannig eru um 6,8% þeirra 724 3–12 ára barna sem svöruðu 

vefkönnun öndvegisverkefnisins greind með þroskaröskun eða annað sem gæti haft áhrif á 

mál eða tal, eru í greiningarferli eða stefnt er að að hefja slíkt ferli, samkvæmt svörum 

foreldra. 

Fleiri rannsóknir hafa verið framkvæmdar til að kanna algengi DLD og fóru þær McLeod 

og Harrison (2009:1213–1229) fyrir faraldsfræðilegri rannsókn sem gerð var í Ástralíu. 

Meginmarkmið rannsóknarinnar var að kanna algengi sértækrar málþroskaröskunar hjá 

ungum áströlskum börnum. Alls tóku 4.983 börn á aldrinum fjögurra til fimm ára þátt í 

rannsókninni. Það sem gerir þessa rannsókn ólíka rannsókn Tomblin o.fl. (1997:1245–1260), 

en svipar til öndvegisverkefnis Sigríðar og Eiríks, er það að foreldrar voru beðnir um að svara 

spurningalista um málþroska barna sinna og voru í kjölfarið einnig boðaðir í viðtal. Áhyggjur 

foreldra yfir málþroskavanda barna sinna voru kannaðar og þeir spurðir hvort þeir hefðu 

einkum áhyggjur af tali og málhljóðamyndun barns síns eða frekar málskilningi. Fleiri foreldrar 

höfðu áhyggjur af máltjáningu en málskilningi barna sinna. Einnig voru kennarar barnanna 

beðnir um að svara spurningalista um málhæfni barnanna og þegar niðurstöður kennara og 

foreldra voru bornar saman kom í ljós að samræmi á milli þeirra var meira hvað varðar 

máltjáningu barnanna en málskilning. Einnig var orðskilningsprófið Adapted Peabody Picture 

Vocabulary Test–III (PPVT-III) lagt fyrir börnin en það prófar skilning barna á enskum orðum 

sem tilheyra mismunandi tíðniflokkum (þ.e. eru misalgengir í málinu) og reyndust 13% 

barnanna vera einu til tveimur staðalfrávikum undir meðaltali og 1,7% þeirra var meira en 

tveimur staðalfrávikum undir meðaltali. Marktæk fylgni var á milli mats foreldra og kennara 

þegar kom að algengi SLI hjá börnunum samkvæmt niðurstöðum orðskilningsprófsins 

(McLeod og Harrison, 2009:1222–1223).  

Niðurstöður þessara rannsókna verða hafðar til hliðsjónar þegar leitað verður svara við 

rannsóknarspurningum ritgerðarinnar en þær má sjá í þriðja kafla. Í næsta kafla verður farið 

yfir hvað felst í skimunum og hvers vegna þær eru mikilvægar. 

2.4 Skimun 
Skimun (e. screening) er í raun leit að tilteknu ástandi eða vanda. Einnig getur hún verið 

ákveðin forspá þar sem ástandið er ekki til staðar en líkur eru á að það birtist síðar meir. Þrjár 

meginforsendur eru fyrir skimunum en þær eru að hægt sé að finna börn í áhættu áður en 

vandi birtist, að viðeigandi meðferð og þjálfun hafi áhrif og dragi úr vanda síðar meir og að 

hægt sé að réttlæta skimunina eða leitarstarfið með hliðsjón af þeim kostnaði sem henni fylgir 

(Lictenstein og Ireton, 1984:309–311). Mikilvægt er þó að mælitækið uppfylli próffræðileg 

skilyrði, hafi gott réttmæti, áreiðanleika, nákvæmni og að það sé staðlað (Einar 

Guðmundsson, 1999). Næmi (e. sensitivity) og sértæki (e. specificity) eru einnig afar mikilvæg 

próffræðileg hugtök þegar kemur að skimunum. Næmi merkir því í raun hversu góð skimun er 

til þess að finna þau börn sem raunverulega hafa röskunina en sértæki merkir aftur á móti 

hversu góð skimunin er til þess að finna börn sem ekki eru með raskanir og þurfa þar af 

leiðandi ekki frekari greiningu (Einar Guðmundsson, 1999; Thordardottir o.fl., 2011:581). 

Bæði börn á leik- og grunnskólaaldri eru skimuð fyrir ýmsum frávikum í þroska. Viðmiðstala 

segir til um hverjir teljast í áhættu og hverjir ekki. Barn er ekki í áhættu ef niðurstaða þess á 

skimuninni er hærri en viðmiðunartalan en barn sem fær lægri niðurstöðu en viðmiðunartalan 

segir til um telst vera í áhættu. Vísunarregla, sem ákveðin er fyrirfram, segir til um hve háu 

hlutfalli barna verði vísað í ítarlegri greiningu eða prófanir í kjölfar skimunar sem staðfestir 

hvort vandi sé til staðar. Með því að skima fyrir ýmsum þroskafrávikum og þannig finna þau 

börn sem eru í áhættu er hægt að bregðast fyrr við vandanum og mögulega bæta 

framtíðarhorfur barnanna (Einar Guðmundsson, 1999). Skimanir á málröskunum eru algengar 

en þá er leitast við að finna börn sem eiga á hættu að glíma við einhvers konar erfiðleika í 

máli og tali (McLeod og Baker, 2017:239–240). 

Hvað varðar hlut foreldra í skimunum þá er þátttaka þeirra afar mikilvæg. Áður fyrr var 

því lengi haldið fram að foreldrar gæfu ekki áreiðanlegar upplýsingar um þroska barna sinna. 

Á þeim tíma var þekking foreldra á börnum sínum því ekki nýtt til þess að gefa sérfræðingum 

nánari upplýsingar um þroska barna. Ýmsar rannsóknir voru samt framkvæmdar á foreldrum 

sem skimunaraðilum og í ljós kom að foreldrar virðast oft vera óáreiðanlegir heimildarmenn 

um þroska og hegðun barna sinna ef þeir eru beðnir um að rifja upp liðna atburði (Brekstad, 

1966:603–611; Yarrow, 1963:215–226). Aftur á móti eru foreldrar taldir vera áreiðanlegir ef 

þeir eru spurðir út í samtímaatburði í lífi barna sinna, sem sagt þroska og hegðun barnsins á 

þeim tíma sem upplýsingaöflunin á sér stað (Einar Guðmundsson, 1999). Engir þekkja börn 

betur en foreldrar þeirra og þeir eru yfirleitt áhugasamir um þroska og hegðun þeirra. Þeir búa 

því yfir margvíslegum upplýsingum um barnið sem sérfræðingar hafa ekki aðgang að, t.d. 

fylgjast þeir með barninu í ólíkum aðstæðum en sérfræðingar hitta börnin oft aðeins innan 

veggja skólans. Foreldrar þurfa samt að fá upplýsingar um skimunina sem um ræðir, hvernig 

hún fer fram og hver megintilgangur hennar er til að vel takist til. Góð samvinna við foreldra 

við skimun eykur líkur á jákvæðum viðbrögðum þeirra við ítarlegri greiningu og meðferð eða 

þjálfun ef niðurstöður skimunar sýna að þörf sé á slíku (Einar Guðmundsson, 1999).  

Í sambandi við þessa umfjöllun um gagnsemi foreldraskimana er mikilvægt að benda 

enn og aftur á að gagnaöflun innan öndvegisverkefnisins var lokið þegar ég kom að 

verkefninu og var gögnunum ekki safnað með það í huga að afla upplýsinga um skimanir eða 

skimunartegundir innan talmeinafræði. Í þessu verkefni er því verið að athuga hvort hægt sé 

að nýta gögn öndvegisverkefnisins til að varpa ljósi á fræðilegar og/eða klínískar spurningar 

sem tengjast skimunum, og þá aðallega skimunum sem tengjast þátttöku foreldra þegar 

kemur að því að veita upplýsingar um málþroska barna sinna. Hér verður því lögð 

megináhersla á gildi bakgrunnsupplýsinga og foreldramats þegar kemur að því að skima 

málþroska barna. 

2.5 Áreiðanleiki 

2.5.1 Áreiðanleiki foreldra sem matsmanna 

Líkt og fjallað var um í kafla 2.4 er samvinna við foreldra afar mikilvægur þáttur í skimunum á 

þroska barna. Ýmsar skimanir eru gerðar hér á landi til þess að finna þau börn sem virðast 

geta átt á hættu að þjást af málröskunum. Sumar skimanirnar eru framkvæmdar af 

heilsugæslustarfsfólki og aðrar af leikskólakennurum, en þær sem fjallað verður um í næsta 

undirkafla eiga það allar sameiginlegt að vera fylltar út af foreldrum. Upplýstar skimanir sem 

foreldrar gera á börnum sínum veita mikilvægar upplýsingar um mál og tal barna og 

meginástæða þess að þessar skimanir voru teknar fram yfir aðrar í þessari umfjöllun er sú að 

í vefkönnun öndvegisverkefnisins voru foreldrar beðnir um að veita ýmsar upplýsingar um mál 

barna sinna og leggja fyrir þau ýmis málfærnipróf.  

2.5.2 Rannsóknir á notagildi foreldramiðaðra spurningalista 

Skimunarlistinn PEDS stendur fyrir „Parents Evaluation of Developmental Status“ og nefnist á 

íslensku „Mat foreldra á þroska barna”. Þetta er skimunarlisti sem er notaður hér á landi við 

reglubundnar komur á heilsugæslu í tengslum við ung- og smábarnavernd. Foreldrar eru 

beðnir um að svara spurningum um almenna þroskaframvindu barna sinna til að bera kennsl 

á möguleg frávik í þroska þeirra. Skimunarlistinn hentar fyrir börn frá fæðingu að átta ára 

aldri, en er aðallega lagður fyrir í 18 mánaða, tveggja og hálfs árs og fjögurra ára skoðun á 

heilsugæslu. Það sem metið er í PEDS listanum og tengist máli og tali er málskilningur, 

tjáning og hljóðmyndun. Foreldrar svara þá hvort þeir hafi áhyggjur af þessum þáttum og eru 

svarmöguleikarnir „Nei”, „Já“ og „Svolitlar“. Mikill kostur er hvað listinn er auðveldur í notkun 

og hversu stuttan tíma það tekur að leggja hann fyrir (Glascoe, 2009). Þá hefur næmi og 

sértæki listans verið rannsakað þar sem sýnt var fram á að næmi listans sé 74‒79% og 

sértæki 70‒79% (Embætti Landlæknis, 2017:2). Í viðamikilli ástralskri rannsókn sem McLeod, 

Harrison o.fl. (2015b:53–66) stýrðu var m.a. notast við PEDS skimunarlistann ásamt 

málþroskaprófi. Notaðar voru tvær spurningar úr þeim skimunarlista og voru foreldrarnir 

beðnir um að svara spurningunum: „Hefur þú einhverjar áhyggjur af því hvernig barnið þitt 

myndar hljóð?“ og „Hefur þú einhverjar áhyggjur af því hvort barnið skilur það sem sagt er við 

það?“ Svarmöguleikarnir voru eins og áður sagði: „Nei“, „Já“ og „Svolitlar“. Í þessari áströlsku 

rannsókn var m.a. verið að kanna hvernig fjöltyngdum börnum reiðir af í skóla og félagslífi. 

Niðurstöður þessarar rannsóknar sýndu að þau 4–5 ára börn sem foreldrar sögðust hafa 

áhyggjur af varðandi málþroska, hvort sem um var að ræða fjöltyngd börn eða ekki, komu 

verr út á málþroskaprófum þegar þau voru orðin 6–9 ára, en börn, sem foreldrar sögðust ekki 

hafa áhyggjur af þegar þau voru 4–5 ára. Þau börn sem foreldrar höfðu ekki áhyggjur af 4–5 

ára komu eins út eða betur í skimuninni þegar þau voru orðin eldri (McLeod, Harrison o.fl., 

2015b:58–62).  

Svokallaður Intelligibility in Context Scale eða ICS-kvarðinn, líkt og hann er jafnan 

kallaður, er foreldramiðaður listi þar sem foreldrar leggja huglægt mat á skiljanleika 

sjálfsprottins samfellds tals barna sinna. Svarað er á fimm punkta Likert-skala. Listinn er 

ætlaður börnum á aldrinum 4;0–5;5 ára og á honum eru sjö spurningar um það hve auðvelt er 

að skilja tal barnsins síðasta mánuðinn eftir því hver viðmælandinn er. Viðmælendur þekkja 

barnið misvel, foreldrar þekkja það afar vel en ókunnugir ekki neitt (McLeod 2020:9; McLeod 

o.fl. 2015a:266–267). Nokkrar rannsóknir hafa verið framkvæmdar til að kanna áreiðanleika 

og réttmæti mælitækisins. McLeod o.fl. (2012:648–655) stóðu fyrir rannsókn þar sem þetta 

var kannað á 120 enskumælandi áströlskum börnum. Foreldrar þeirra voru beðnir um að 

meta skiljanleika tals barna sinna síðasta mánuðinn á ICS-kvarðanum. Niðurstöður 

rannsóknarinnar gefa til kynna að foreldrar barna á aldrinum 3;11–5;8 ára séu góðir í að meta 

skiljanleika tals barna sinna. Vert er að taka fram að niðurstöðurnar sýndu einnig fram á að 

innri áreiðanleiki kvarðans er mjög góður og hugsmíðaréttmæti einnig gott þar sem há fylgni 

var á milli svara við spurningum kvarðans. Kvarðinn hefur verið þýddur yfir á íslensku af Þóru 

Másdóttur og skrifaðar hafa verið meistaraprófsritgerðir í talmeinafræði um réttmæti og 

áreiðanleika hans (Rósa Hauksdóttir 2016; Sigríður Ásta Vigfúsdóttir 2018). Í rannsókn Rósu 

(2016) voru helstu niðurstöður þær að há marktæk fylgni (r=0,70) var á milli íslenskrar 

þýðingar ICS-kvarðans og Málhljóðaprófs ÞM (Þóra Másdóttir, 2014) en einnig mældist innri 

áreiðanleiki hár (α= 0,948). Niðurstöður rannsóknarinnar benda til að íslenska þýðingin sé 

áreiðanleg ásamt því að notkun ICS kvarðans sé réttmæt til að meta skiljanleika tals íslenskra 

barna á aldrinum 4;0–5;5 ára. Niðurstöður rannsóknar Sigríðar Ástu (2018) eru nokkuð 

svipaðar. Innri áreiðanleiki íslenskrar þýðingar kvarðans var hár (α=0,943), líkt og í rannsókn 

Rósu. Einnig var marktæk miðlungs há fylgni (r=0,514) á milli ICS-kvarðans og 

Málhljóðaprófs ÞM. Áhugavert er að Sigríður Ásta notaði eina spurningu úr PEDS 

skimunarlistanum og í ljós kom að marktækur munur var á niðurstöðum ICS-kvarðans eftir því 

hvort foreldrar höfðu áhyggjur af tali barns síns eða ekki út frá spurningunni sem þau svöruðu 

á PEDS listanum. Sigríður Ásta nefnir því að niðurstöðurnar bendi til þess að ICS-kvarðinn 

greini börn foreldra sem hafa áhyggjur af tali barna sinna frá þeim foreldrum sem ekki hafa 

áhyggjur af tali barna sinna. Einnig skrifaði Valdís Björk Þorgeirsdóttir (2020) 

meistaraprófsritgerð í talmeinafræði um málþroskaprófið Málfærni eldri leikskólabarna 

(MELB). Þar kannaði hún réttmæti málþroskaprófsins og bar það saman við ICS-kvarðann og 

TOLD-2P, bandarískt málþroskapróf sem metur málþroska fjögurra til níu ára barna og hefur 

verið þýtt og staðlað á íslensku þýði (Ingibjörg Símonardóttir o.fl. 1995). Annað 

meginmarkmið hennar var að kanna fylgni milli framburðarþáttar MELB og niðurstaðna ICS-

kvarðans. Helstu niðurstöður athugunarinnar sem snúa að ICS-kvarðanum eru þær að 

marktæk, miðlungs há fylgni (r=0,53) mældist á milli þessara þátta. Þessar niðurstöður benda 

til þess að foreldrar séu áreiðanlegir matsmenn þegar kemur að því að skima fyrir 

framburðarfrávikum barna sinna með notkun ICS-kvarðans sem er bæði áreiðanlegur og 

réttmætur skimunarlisti.  

Íslenski þroskalistinn eða ÍÞ er mælitæki sem notað er m.a. til þess að meta málþroska 

barna. Það sem gerir hann ólíkan hinum skimunartækjunum, sem rætt hefur verið um í 

þessum kafla, er að hann er frumsaminn á Íslandi. Listinn er staðlaður og kom út árið 1997. 

Höfundar hans eru sálfræðingarnir Einar Guðmundsson og Sigurður J. Grétarsson. ÍÞ er 

ætlaður til þess að meta þroska þriggja til sex ára barna út frá upplýsingum sem mæður 

barnanna gefa. Hann er því fylltur út af foreldrum líkt og hinir listarnir sem rætt hefur verið um 

í þessum kafla. Listinn samanstendur af 208 staðhæfingum. Þær snúast um mál- og 

hreyfifærni barnanna á þeim tíma sem listanum er svarað. Undirprófin á listanum eru sex 

talsins og falla þrjú þeirra (Fínhreyfingar, Grófhreyfingar og Sjálfsbjörg) undir Hreyfiþátt listans 

en hin þrjú (Tal, Hlustun og Nám) undir Málþátt listans. Þessir þættir eru síðan teknir saman 

að lokum og gefa þá þroskatölu sem segir til um almennan þroska barnsins að mati móður 

þess (Einar Guðmundsson og Sigurður J. Grétarsson, 1997). Þá stóðu þeir Einar og Sigurður 

(2012:246–252) fyrir íslenskri rannsókn þar sem þeir könnuðu áreiðanleika mæðra 3‒6 ára 

leikskólabarna í að meta mál- og hreyfiþroska barna sinna. Alls tók 81 móðir þátt með því að 

svara Íslenska þroskalistanum ásamt því að börn þeirra voru metin á greindarprófinu WPPSI-

RIS. Niðurstöður þeirrar rannsóknar benda til þess að mæður reynist áreiðanlegar þegar 

kemur að því að meta málþroska barna sinna. Helena Kjartansdóttir (2020) tók fyrir Íslenska 

þroskalistann í sinni meistaraprófsritgerð og bar saman við íslenska málþroskaprófið MELB. 

Hún lagði MELB fyrir 55 börn á aldrinum 4;1–5;2 og af þeim var ÍÞ lagður fyrir 50 börn. Þá var 

m.a. könnuð fylgni milli Málþáttar ÍÞ og heildarskors á MELB (r=0,57), en einnig prófþáttarins 

Tal á ÍÞ og þátta sem falla undir máltjáningu á MELB (r=0,62), ásamt prófþættinum Hlustun á 

ÍÞ og þeirra þátta sem falla undir málskilning á MELB (r=0,37). Helstu niðurstöður í athugun 

Helenu voru þær að fylgnin var jákvæð og marktæk milli allra þessara þátta nema heildarskor 

ÍÞ við MELB málskilning. Þessar niðurstöður benda því einnig til þess að foreldrar séu 

áreiðanlegir matsmenn þegar kemur að því að meta málþroska barna sinna.  

Annar sambærilegur foreldramiðaður skimunarlisti sem notaður er hér á landi kallast 

Smábarnalistinn en þeir Einar Guðmundsson og Sigurður J. Grétarsson eru einnig höfundar 

hans. Meginmarkmið listans er að meta mál- og hreyfiþroska ungbarna frá 15‒38 mánaða 

aldri með því að fá mæður barnanna til að svara spurningum og þannig fá upplýsingar um 

þroska barns síns. Smábarnalistinn er líkt og Íslenski þroskalistinn næmur til skimunar og er 

áreiðanleiki allra undirprófa Smábarnalistans hár, eða almennt yfir 0,80 (Einar Guðmundsson 

og Sigurður J. Grétarsson, 2005).  

Annað mælitæki sem notað er til málþroskaskimunar kallast FOCUS (Focusing on 

Communication Under Six) en sá foreldramiðaði listi skoðar málnotkun barna þ.e. notkun 

tungumálsins í félagslegum aðstæðum. Thomas-Stonell o.fl. (2010: 47–53) rannsökuðu m.a. 

áreiðanleika foreldra þegar kom að því að meta málnotkun barna sinna. Alls tóku 165 börn og 

foreldrar þeirra þátt og voru svör foreldra borin saman við svör talmeinafræðinga barnanna. 

Niðurstöður rannsóknarinnar bentu til þess að foreldrarnir reyndust nokkuð áreiðanlegir þegar 

kom að því að meta málnotkun barna sinna (r=0,466).  

Mælitækið Orðaskil telst til málþroskaprófa en ekki skimunarlista en þar sem það er 

sambærilegt skimunarlistum var ákveðið að taka það einnig fyrir í þessum kafla. Prófið er fyrir 

börn á aldrinum 18 mánaða til þriggja ára en í því eru foreldrar fengnir til að leggja mat á 

virkan orðaforða og málfræðikunnáttu barna sinna. Þá merkja foreldrar við orð á orðalista 

sem barn þeirra notar ásamt því að merkja við almenn færnisbundin atriði um beygingar og 

setningamyndun. Það byggir á bandaríska málþroskaprófinu MacArthur Communicative 

Development Inventory (CDI) for Toddlers sem hefur reynst áreiðanlegt próf (Elín Þöll 

Þórðardóttir, 1998). Orðaskil er mikið notað hér á landi og hefur einnig verið mikið rannsakað. 

Í rannsókn Thordardottir og Weismer (1996:280) var m.a. réttmæti Orðaskila kannað með því 

að bera saman niðurstöður prófsins við niðurstöður málsýna og reyndist fylgni vera frá 0,44‒

0,93 eftir undirprófum. 

Vert er að nefna að nýlega hefur verið unninn LANIS-skimunarlisti (stendur fyrir 

Language Island) sem fylltur er út af foreldrum barna á leikskólaaldri (nánar tiltekið 3–3;11 

ára) eða leikskólakennurum og er þar spurt um mál og tal barnsins. Höfundar listans eru 

Jóhanna T. Einarsdóttir, Kathryn Crowe og Þóra Másdóttir en sjá má nánar um tilurð og 

forprófanir LANIS í meistaraverkefnum Karenar Ingu Bergsdóttur (2022) og Rannveigar 

Gestsdóttur (2022). Foreldrar barns fá eina útgáfu af listanum og leikskólakennarar aðra 

svipaða en styttri. LANIS skiptist í raun í tvennt, annars vegar orðaforðahluta og hins vegar 

framburðarhluta. Rannveig skoðaði (2022) orðaforða og aðra málþroskatengda þætti listans í 

verkefni sínu en Karen Inga (2022) fjallaði um framburðarhlutann. Helstu niðurstöður 

rannsóknar Rannveigar benda til þess að foreldrar séu nokkuð áreiðanlegir þegar kemur að 

því að meta málþroska barna sinna og reyndist fylgni milli LANIS: Um mál- og talþroska 

barns, eins undirþáttar listans, og málþroskaprófsins MUB (Málfærni ungra barna) vera 

miðlungs há (r=0,548). Þá sýndu niðurstöður Karenar Ingu fram á háa fylgni (r=0,637) milli 

mats foreldra á skiljanleika barns síns á ICS-kvarða listans (sem felldur var inn í LANIS með 

leyfi höfunda) við niðurstöður á Málhljóðaprófi ÞM (nánar tiltekið, hlutfall rétt myndaðra 

samhljóða). Auk þess var fylgni milli svara foreldra og leikskólakennara, á LANIS: Um mál og 

talþroska barns annars vegar og ICS-kvarðans hins vegar, miðlungs há og marktæk (r=0,58–

0,59). Það bendir til þess að foreldrar og kennarar séu áreiðanlegir matsmenn þegar kemur 

að því að meta vissa þætti í tengslum við málþroska og framburð barna. Mikilvægt er þó að 

hafa í huga þegar þessar niðurstöður eru skoðaðar að einungis er um forprófun á LANIS að 

ræða og því geta orðið einhverjar breytingar á listanum sem gætu haft áhrif á þær niðurstöður 

sem hér er greint frá.  

Þær rannsóknir sem hafa verið reifaðar í þessum kafla gefa til kynna að foreldrar séu 

almennt nokkuð áreiðanlegir matsmenn um málþroska barna sinna, sérstaklega hvað 

máltjáningu varðar. Spurningalistarnir eiga það sameiginlegt að markmið þeirra er að finna 

leiðir til þess að finna þau börn sem fyrst sem eiga á hættu að glíma við erfiðleika í máli 

og/eða tali. Þrátt fyrir að markmið spurningalistanna sé það sama þá er samt sem áður 

misjafnt eftir listum hvað og hvernig er spurt um mál og tal barnanna. Sumir foreldramiðaðir 

listar líkt og PEDS innihalda spurningar þar sem athugað er hvort foreldrar hafi áhyggjur af 

skilningi og tjáningu barns síns. Hins vegar er ekki þannig spurningar að finna í 

málþroskaprófinu Orðaskil, þ.e. ekki er verið að athuga hvort foreldrar hafi áhyggjur af barni 

sínu með tilliti til máls og tals. Í Orðaskilum eru foreldrar hins vegar beðnir um að merkja við 

almenn færnisbundin atriði, t.d. hvaða orð börn hafa í orðaforða sínum og spurningar á borð 

við: „Er barnið farið að mynda setningar?“ Vefkönnunin sem samin var innan 

öndvegisverkefnis Sigríðar og Eiríks er í raun sambland af þessu tvennu, þ.e. foreldrar voru 

spurðir um ýmsar bakgrunnsupplýsingar ásamt því að þeir voru beðnir um að merkja við ýmis 

færnisbundin atriði í máli barna sinna. Að auki býr vefkönnunin yfir ákveðinni sérstöðu þar 

sem foreldrar voru beðnir um að prófa málkunnáttu barna sinna en sú aðferðafræði hefur ekki 

tíðkast í talmeinafræði hingað til. Þá styðja þessar niðurstöður um foreldra sem matsmenn 

einnig þá skoðun fræðimanna í dag að mikilvægt sé að foreldrar taki þátt í skimunum á 

málþroska barna sinna því þeir þekkja börn sín best. Vert er þó að benda á að rannsókn 

Willinger og Eisenwort (2005:117-126) leiddi annað í ljós. Í þeirri rannsókn voru mæður 

beðnar um að meta orðaforða og grófhreyfiþroska barna sinna. Niðurstöður bentu til þess að 

mæðurnar ofmætu getu barna sinna, bæði er varðar orðaforða og grófhreyfiþroska. Höfundar 

benda á að mögulega ofmeti mæðurnar í rannsókninni getu barna sinna þegar kemur að 

orðaforðakunnáttu þar sem framburðarfrávik í máli barnanna voru áberandi og þau skyggi þar 

af leiðandi á sýn mæðranna á slakan orðaforða barnanna. 

Ljóst er að skimanir á máli og tali barna eru afar mikilvægar í þeim tilgangi að finna þau 

börn sem eiga á hættu að glíma við erfiðleika í máli og tali. Ef niðurstöður skimunar benda til 

að svo sé er mikilvægt að uppgötva það sem fyrst til þess að hægt sé að veita börnunum þá 

aðstoð sem þau þurfa á að halda. Hins vegar getur það reynst erfiðara en ella að skima fyrir 

málröskunum í leik- og grunnskólum á tímum heimsfaraldurs. Það er margt sem getur spilað 

þar inn í, t.d. gætu starfsmenn og börn leik- og grunnskóla lent í sóttkví og jafnvel langri 

einangrun. Þá gæti verið hentugt að geta sent foreldrum, ef foreldrar eru móttækilegir fyrir því, 

skimunarlista þar sem þeir fylla út bakgrunnsupplýsingar og prófa barnið á ýmsum atriðum 

sem tengjast máli þess og tali, líkt og gert var í öndvegisverkefni Sigríðar og Eiríks. Eins og 

áður hefur komið fram er í þessu verkefni um að ræða spurningalista sem ekki var saminn til 

að meta mál eða tal barna út frá talmeinafræðilegu sjónarhorni. Áhugavert er að kanna hvort 

ákveðnar spurningar á listanum geti engu að síður spáð fyrir um orðaforða og málfærni 

barnanna sem tóku þátt í vefkönnun öndvegisverkefnisins. Í 3. og 4. kafla verður farið yfir 

markmið þessa verkefnis og þá aðferðafræði sem stuðst var við. 

3 Markmið 
Eins og komið hefur fram er meginmarkmið þessarar rannsóknar að skoða gögn sem aflað 
var í öndvegisverkefninu „Greining á málfræðilegum afleiðingum stafræns málsambýlis“ og 
kanna þá sérstaklega hvort mat foreldra á færni barna sinna spái fyrir um orðaforða og 
málfræðiþekkingu þeirra. Einnig verða tekin sérstaklega fyrir börn sem samkvæmt foreldrum 
hafa verið greind með þroskaraskanir eða annað sem gæti haft áhrif á mál eða tal, eru í 
greiningarferli eða stefnt er að því að hefja slíkt ferli. Svör þessara barna og foreldra þeirra við 
spurningum um orðaforða og málfræðikunnáttu barnanna verða borin saman við svör barna 
sem ekki hafa fengið greiningu sem gæti haft áhrif á mál eða tal, eru í greiningarferli eða 
stefnt er að því að hefja slíkt ferli. Hingað til hafa svör þessa hóps barna í vefkönnuninni 
hvorki verið skoðuð né greind sérstaklega. Út frá stöðu Covid-heimsfaraldursins og aukinnar 
fjarþjónustu innan heilbrigðisgeirans þótti áhugavert að kanna hvort foreldraskimanir, eins og 
sú sem gerð var innan öndvegisverkefnisins, gætu verið gagnlegt fyrsta mælitæki fyrir mál- og 
talraskanir barna.  

 

Leitað verður svara við eftirfarandi spurningum: 

(1) Spáir mat foreldra á málfærni barna sinna miðað við jafnaldra fyrir um orðaforða og 

málfræðiþekkingu þeirra?  

(2) Koma börn sem hafa verið greind samkvæmt foreldrum með þroskaraskanir eða 

annað sem gæti haft áhrif á mál eða tal, eru í greiningarferli eða stefnt er að því að 

hefja slíkt ferli verr út úr foreldraskimun, þar sem foreldrar leggja fyrir orðaforða- og 

málfræðiverkefni, en börn sem ekki hafa verið greind með þroskaröskun eða annað 

sem gæti haft áhrif á mál eða tal? 

(3) Eru foreldraskimanir, þar sem foreldrar leggja ýmis orðaforða- og málfræðiverkefni 

fyrir börn sín, gagnlegt fyrsta mælitæki fyrir raskanir á máli og tali? 

Í köflum 2.4 og 2.5 var fjallað um foreldraskimanir og ýmsar gerðir spurningalista þar sem 
foreldrar svara spurningum um málþroska barna sinna. Niðurstöður þessa meistaraverkefnis 
þar sem eitt af meginmarkmiðunum er að kanna hvort mat foreldra á málfærni barna sinna 
spái fyrir um orðaforða og málfræðiþekkingu þeirra gætu haft ákveðið gildi fyrir 
foreldramiðaða skimunarlista. Með því að greina gögn öndvegisverkefnisins að þessu leyti er 
einnig mögulega hægt að sjá hvort foreldraskimanir, þar sem foreldrar fylla ekki aðeins út 
spurningalista um málkunnáttu og málfærni barna sinna heldur leggja einnig próf fyrir þau 
sem kanna málkunnáttu þeirra, spái í raun fyrir um málfærni barnanna.  

Vísindalegur ávinningur rannsóknarinnar felst því m.a. í því að kanna hvort 
foreldraskimanir þar sem foreldrar leggja verkefni fyrir börn sín, t.d. biðja þau um að 
endurtaka setningar og mynda fleirtölu af nafnorðum og þátíð af sögnum, sé gagnlegt fyrsta 
mælitæki fyrir málraskanir. Foreldrar gætu þá lagt málfærniverkefni fyrir börn sín á netinu og 
skilað niðurstöðunum inn til talmeinafræðings. Ef niðurstöður slíkrar foreldraskimunar og -
prófana koma illa út væri hægt að fylgjast betur með börnunum og senda þau áfram í nánari 
athugun til talmeinafræðings.  

4 Efni og aðferðir 
Í þessum þessum kafla verður farið yfir þær aðferðir sem notaðar voru í öndvegisverkefni 

Sigríðar Sigurjónsdóttur og Eiríks Rögnvaldssonar, með sérstakri áherslu á vefkönnun barna 

þar sem þessi ritgerð byggir á þeim gögnum. Einnig verður fjallað um þær aðferðir sem 

notaðar eru í þessu meistaraverkefni en það verður gert í sömu köflum og gerð verður grein 

fyrir aðferðafræði sjálfs öndvegisverkefnisins. Í köflum 4.1–4.4 verður fjallað um gögn 

vefkönnunar öndvegisverkefnisins og gögnin sem notuð eru í verkefninu, þátttakendur og 

framkvæmd. Að því loknu, í kafla 4.5, verður farið yfir tölfræðilega úrvinnslu gagnanna sem 

unnið var með í meistaraverkefninu, þar sem m.a. verður rætt um þá tölfræðilega úrvinnslu 

sem nauðsynleg var til þess að svara rannsóknarspurningum verkefnisins. Tölfræðileg 

greining gagna úr vefkönnun öndvegisverkefnisins fólst m.a. í því að varpa ljósi á það hvort 

aldur barnanna og svör foreldra við spurningum um það hvenær börnin mynduðu sín fyrstu 

orð, færni þeirra miðað við jafnaldra í tjáningu og skilningi og hvort börnin væru með greiningu 

eða í greiningarferli spái fyrir um orðaforða og málfræðikunnáttu þeirra.  

4.1 Vefkönnun öndvegisverkefnisins 
Eins og fram kom í kafla 2.1 var samin viðamikil vefkönnun innan öndvegisverkefnisins en 

auk vefkönnunar voru einnig tekin viðtöl við þátttakendur og málsýnum safnað, auk þess sem 

tekin voru viðtöl við reynda leik- og grunnskólakennara og rýnihópa. Ljóst er að í 

öndvegisverkefninu fór fram mikil og fjölbreytt gagnasöfnun og enn hefur aðeins verið unnið 

úr hluta þeirra gagna sem safnað var. Í þessum kafla verður fjallað um vefkönnun 

öndvegisverkefnisins. 

Samdar voru fimm útgáfur af vefkönnuninni, þ.e. ein sem ætluð var fullorðnum (13 ára 

og eldri) og fjórar mismunandi barnavefkannanir fyrir mismunandi aldurshópa 3–12 ára barna. 

Kannanirnar voru sendar á lagskipt handahófskennt úrtak 5.418 Íslendinga úr Þjóðskrá og sá 

Félagsvísindastofnun Háskóla Íslands um að senda þær út. Einblínt var á að ná til barna og 

ungs fólks í öndvegisverkefninu og voru barnavefkannanirnar fjórar sendar á 1.500 börn á 

aldrinum 3–12 ára og fengust 724 svör. Aldurshóparnir fjórir voru 3–5 ára, 6–7 ára, 8–9 ára 

og 10–12 ára. Svarhlutfall í barnahluta vefkönnunar öndvegisverkefnisins var því 48%. 

Foreldrum þátttakenda var sendur bréfpóstur með upplýsingum um öndvegisverkefnið og 

vefkönnunina, þar sem óskað var eftir samþykki og þátttöku barna og foreldra eða 

forráðamanna í verkefninu. Gagnaöflun vefkönnunar 3–12 ára barna fór fram frá 27. 

nóvember 2017 til 6. maí 2018. Í heild voru 265 spurningar lagðar fyrir börnin þar sem 

prófatriði og prófaðferðir voru lagaðar að aldri þeirra. Sömu atriði voru könnuð og í 

fullorðinshluta vefkönnunarinnar en á einfaldari hátt. Foreldrar 3–9 ára barnanna og 10–12 

ára börnin sjálf, með aðstoð foreldra sinna, svöruðu fyrst spurningum um bakgrunn barnanna, 

svo sem aldur, kyn, búsetu og búsetusögu, móðurmál, starf og starfssvið foreldra og hæsta 

stig menntunar þeirra. Einnig voru foreldrar spurðir hvort barnið glímdi við einhverjar 

þroskaraskanir sem hefðu áhrif á mál og tal. Eftir það voru ýmsar spurningar lagðar fyrir um 

ílag eða málumhverfi barnanna og málnotkun þeirra og viðhorf til íslensku og ensku. Að 

lokum var  málkunnátta barnanna prófuð, bæði orðaforði í íslensku og ensku og íslensk 

málfræði auk þess sem 10–12 ára börnin voru prófuð í enskri málfræði, með ýmsum 

málfræðiverkefnum sem foreldrar lögðu fyrir börnin en ítarlegar leiðbeiningar um fyrirlagningu 

verkefnanna fylgdu vefkönnuninni. Þá voru foreldrar einnig spurðir út í áfanga í máltöku barna 

sinna, t.d. hvenær þau mynduðu sín fyrstu orð og hver færni þeirra væri í skilningi og tjáningu 

samanborið við jafnaldra (Iris Edda Nowenstein og Sigríður Sigurjónsdóttir, 2021:21–24). 

Ljóst er að barnavefkannanir öndvegisverkefnisins voru mjög viðamiklar en í þessu 

meistaraprófsverkefni eru orðaforða- og málfræðimælingar 3–9 ára barna skoðaðar og 

greindar út frá rannsóknarspurningunum í (1)–(3) í 3. kafla. Í næsta undirkafla verður gerð 

grein fyrir þátttakendum í barnahluta vefkönnunarinnar. 

4.2 Þátttakendur í barnahluta vefkönnunarinnar 
Gagnaöflun var lokið þegar undirrituð kom að verkefninu. Alls tóku 724 börn þátt í 

vefkönnuninni á aldrinum 3–12 ára. Kynjahlutfall þátttakenda var nánast jafnt eða 358 drengir 

og 366 stúlkur. Þá áttu 452 börn heima á höfuðborgarsvæðinu og 272 á landsbyggðinni. Flest 

þeirra áttu sér íslensku að móðurmáli en 49 börn voru með önnur mál að móðurmáli (sjá 

neðanmálsgrein í Iris Edda Nowenstein og Sigríður Sigurjónsdóttir, 2021:12–13). Í töflu 1 má 

sjá fjölda barna í hverjum aldurshópi sem svöruðu vefkönnun öndvegisverkefnisins og hversu 

mörg börn í hverjum aldurshópi fyrir sig hafa verið greind með þroskaraskanir eða annað sem 

gæti haft áhrif á mál eða tal, eru í greiningarferli eða stefnt er að því að hefja slíkt ferli 

samkvæmt svörum foreldra.  

 

Tafla 1 Fjöldi 3–12 ára barna, skipt eftir aldurshópum, sem svöruðu vefkönnunarhluta 
öndvegisverkefnsins og fjöldi barna með mögulegar þroskaraskanir eða annað sem 
gæti haft áhrif á mál og tal í hverjum aldurshópi. 

Aldurshópar barna 

 

Fjöldi svara  

í vefkönnunum 

        724 

  Mögulegar  

þroskaraskanir             

49 

3–5 ára 228 13 

6–7 ára 122 12 

8–9 ára      144 11 

 10–12 ára  230 13 

 

Af 724 þátttakendum voru samkvæmt svörum foreldra 35 börn með þroskaröskun sem 

hefur áhrif á mál eða tal og 14 börn sem voru í greiningarferli eða stefnt var að því að hefja 

slíkt ferli. Þetta eru því samtals 49 börn eða 6,76% 3–12 ára barna sem tóku þátt í vefkönnun 

öndvegisverkefnisins.  

Þátttakendur sem teknir verða með í meistaraprófsrannsókn mína eru hins vegar örlítið 

færri þar sem aðeins verða skoðuð svör barna í yngstu þremur aldurshópunum, þ.e. 3–5 ára, 



  

32 

6–7 ára og 8–9 ára. Elsti aldurshópurinn úr barnahluta vefkönnunarinnar var tekinn út þar 

sem börn í þeim aldurflokki svöruðu sum hver vefkönnuninni sjálf, en eitt af meginmarkmiðum 

þessarar rannsóknar er að kanna hvernig foreldrar meta málfærni barna sinna, sbr. 

rannsóknarspurningu (1) í 3. kafla. Þegar gögnin voru hreinsuð fækkaði börnunum einnig enn 

frekar þar sem sum þeirra luku ekki við vefkönnunina, þ.e. svöruðu ekki öllum spurningunum 

sem lagðar voru fyrir. Eftir standa þá 389 þátttakendur á aldrinum 3–9 ára og þar af 32, eða 

8,22%, með þroskaröskun eða annað sem gæti haft áhrif á mál eða tal, eru í greiningarferli 

eða stefnt er að því að hefja slíkt ferli, sjá töflu 2. 

 

Tafla 2 Fjöldi 3–9 ára barna, skipt eftir aldurshópum, sem skoðuð verða í þessu 
meistaraprófsverkefni og fjöldi barna með mögulegar þroskaraskanir eða annað 
sem gæti haft áhrif á mál og tal í hverjum aldurshópi.   

Aldurshópar barna 

 

Fjöldi svara  

í vefkönnunum 
        389 

  Mögulegar  

þroskaraskanir             

32 

3–5 ára 176 12 

6–7 ára  92 10 

8–9 ára     121 10 

 

Líkt og áður hefur komið fram verður sá hópur barna sem samkvæmt svörum foreldra í 

vefkönnun öndvegisverkefnisins hefur verið greindur með þroskaröskun eða annað sem gæti 

haft áhrif á mál eða tal, er í greiningarferli eða stefnt er að því að hefja slíkt ferli, þótt barnið 

hafi ekki fengið formlega greiningu, skoðaður í fyrsta skipti í þessu verkefni. Málfærni þessa 

hóps (orðaforði og málfræðikunnátta) verður borin saman við málfærni barna sem ekki hafa 

fengið greiningar sem gætu haft áhrif á mál eða tal og ekki er stefnt að því að hefja slíkt ferli.  

4.3 Bakgrunnsupplýsingar og áfangar í máltöku 
Í þessum undirkafla verður gerð grein fyrir ýmsum spurningum um bakgrunn og áfanga í 

máltöku þeirra barna sem tóku þátt í vefkönnuninni og foreldrar þeirra svöruðu. Þessi atriði 

skipta máli þar sem meginmarkmið meistaraverkefnisins er að kanna hvort aldur barnanna, 

það hvenær þau mynduðu sín fyrstu orð, færni miðað við jafnaldra og það hvort þau séu með 

greiningu eða í greiningarferli spái fyrir um íslenskan orðaforða og málfræðikunnáttu þeirra. 

Svör foreldra við þessum spurningum eru einnig mikilvæg þar sem þessar spurningar, eða 

svipaðar, má gjarnan finna í bakgrunnsupplýsingum í skimunum sem notaðar eru af 

talmeinafræðingum til að meta hvaða börn eiga á hættu að glíma við málþroskafrávik. Í (4) 

má sjá fimm spurningar úr vefkönnunum barna: 

(4) a. Aldur 

b.	Hefur barnið verið greint með þroskaröskun eða annað sem gæti haft áhrif á mál 

eða tal? 

c. Hver er færni barnsins í tjáningu miðað við jafnaldra? 

d. Hver er færni barnsins í skilningi miðað við jafnaldra? 

e.	Hvað var barnið u.þ.b. gamalt þegar það myndaði fyrstu orðin? 

 

Þessar fimm spurningar í (4) eru því í raun skimun í formi spurninga. Aldur barnanna og það 

hvort þau séu greind með þroskaröskun eða annað sem gæti haft áhrif á mál eða tal eru 

upplýsingar sem aflað var undir bakgrunnsupplýsingalið öndvegisverkefnisins. Spábreytan 

aldur er jafnbilabreyta þar sem foreldrar merktu við aldur barns síns í árum frá þremur upp í 

níu. Í spurningunni: „Hefur barnið verið greint með þroskaröskun eða annað sem gæti haft 

áhrif á mál eða tal?“ voru þrír svarmöguleikar í boði þ.e. „Já“, „Nei“ og „Barnið hefur ekki 

fengið formlega greiningu en er í greiningarferli eða stefnt er að því að hefja slíkt ferli“. Í þessu 

tilfelli var greiningin gerð að tvíkostabreytu já/nei þar sem svarmöguleikinn: „Barnið hefur ekki 

fengið formlega greiningu en er í greiningarferli eða stefnt er að því að hefja slíkt ferli“ var 

sameinaður flokknum „Já“. 

Miklu fleiri bakgrunnsupplýsinga var aflað innan öndvegisverkefnisins og voru 

þátttakendur m.a. spurðir um kyn sitt, búsetu bæði innanlands og erlendis, móðurmál, hvort 

þátttakandi ætti systkini og hve miklum tíma þátttakandi eyddi að jafnaði í tölvum og 

snjalltækjum. Einnig var kannað hvort yngstu börnin (3–5 ára) væru á leikskóla/í daggæslu. 

Þá var einnig aflað upplýsinga um foreldri/forráðamann sem aðstoðaði barnið við að svara 

vefkönnuninni, svo sem tengsl við barnið, hæsta stig menntunar, aldur, stöðu á vinnumarkaði 

og á hvaða sviði fyrirtækið eða stofnunin starfar sem viðkomandi vinnur hjá (Iris Edda 

Nowenstein og Sigríður Sigurjónsdóttir, 2021:21–24).  

Spurningar innan öndvegisverkefnisins um það hvenær börnin mynduðu sín fyrstu orð 

og færni þeirra í tjáningu og skilningi miðað við jafnaldra falla hins vegar undir áfanga í 

máltöku innan vefkönnunar öndvegisverkefnisins. Aldur barns við myndun fyrstu orða var 

skipt í fimm flokka: Yngra en eins árs, 12–18 mánaða, 18–24 mánaða, 24–30 mánaða og 30–

36 mánaða og merktu foreldrar við viðeigandi svarmöguleika. Varðandi færni barnanna í 

tjáningu annars vegar og skilningi hins vegar miðað við jafnaldra þá höfðu foreldrar 

eftirfarandi svarmöguleika: „Mjög lítil“, „Frekar lítil“, “Í meðallagi“, „Frekar mikil“ og „Mjög mikil“. 

Innan öndvegisverkefnisins voru fleiri spurningar sem tengdust áföngum í máltöku og 

má þar m.a. nefna hversu oft tal barnsins sé nægilega skýrt til þess að ókunnugir skilji það, 

hvað barnið sé alla jafna fært um að raða mörgum orðum saman í setningu, hvort barnið 

þekki einhverja bókstafi (börn á aldrinum 3–5 ára aðeins spurð), hvort barnið sé byrjað að 

lesa (börn á aldrinum 3–7 ára aðeins spurð) og hver færni barnsins sé í ensku miðað við 

jafnaldra. Svör foreldra barnanna við spurningunum fimm hér að ofan, þ.e. aldur þeirra, hvort 

þau séu greind með þroskaraskanir eða annað sem gæti haft áhrif á mál eða tal, færni miðað 

við jafnaldra í tjáningu annars vegar og skilningi hins vegar og það hvenær þau mynduðu sín 

fyrstu orð verða skoðuð í köflum 5.2 og 5.3 til að varpa ljósi á hvort þessir þættir spái fyrir um 

íslenskan orðaforða og málfræðikunnáttu barnanna. 

4.4 Málfærniatriði sem könnuð voru í vefkönnun barna 
Íslenskur og enskur orðaforði var kannaður í vefkönnun öndvegisverkefnis Sigríðar 

Sigurjónsdóttur og Eiríks Rögnvaldssonar. Einnig rannsökuðu þau íslenska málfræðikunnáttu 

barna á aldrinum 3–12 ára en aðeins voru börn í elsta aldurshópnum (10–12 ára) prófuð 

ítarlega í enskri málfræði (Iris Edda Nowenstein og Sigríður Sigurjónsdóttir, 2021:27). Í 

þessari ritgerð verður einungis einblínt á íslenskan orðaforða og íslenska málfræði 3–9 ára 

barna sem tóku þátt í vefkönnuninni. Eins og áður hefur komið fram sáu foreldrar eða 

forráðamenn 3–9 ára barnanna um að svara vefkönnuninni fyrir börn sín. Fengu þeir 

nákvæmar leiðbeiningar um það hvernig þeir ættu að meta orðaforða og leggja hin ýmsu 

málfræðiverkefni fyrir börnin. 

4.4.1 Orðaforði 

Þegar orðaforði barna í vefkönnuninni var kannaður var það gert þannig að foreldrar eða 

forráðamenn 3–9 ára barnanna voru beðnir um að meta hvort börnin þekktu orð á orðalista og 

þeir beðnir um að merkja við orðin sem börnin skildu, þ.e. óvirkan orðaforða. Á þennan hátt 

var íslenskur orðaforði þátttakenda metinn. Hver aldurshópur barna fékk orðalista sem 

hentaði þeim aldri og á honum voru bæði raunorð og bullorð. Raunorð eru orð sem eru þekkt 

og notuð í íslensku máli en bullorð eru uppspunnin orð sem eru ekki til í íslensku. Hver 

þátttakandi fékk orðalista sem samanstóð af 30 orðum, 25 raunorðum og 5 bullorðum. 

Bullorðin voru ekki höfð sér á orðalistanum heldur var þeim raðað innan um raunorðin á 

orðalistanum til að koma í veg fyrir að þátttakendur áttuðu sig á að þetta væru orð sem þeir 

könnuðust ekki við. Orðalistarnir voru samdir og settir saman af Ásrúnu Jóhannsdóttur og 

Eiríki Rögnvaldssyni (Iris Edda Nowenstein og Sigríður Sigurjónsdóttir, 2021:28–29). 

Raunorðin á listunum voru valin eftir tíðni þeirra í íslensku en bæði voru notuð algeng orð og 

orð sem flokkast sem sjaldgæf í öllum aldurshópunum. Orðin sem prófuð voru eru því 

misalgeng í málinu og því var útbúin tíðniskrá sem byggð var á Markaðri íslenskri málheild 

eða MÍM (Sigrún Helgadóttir o.fl. 2012) ásamt drögum að bók Jóhönnu Thelmu Einarsdóttur, 

Önnu Lísu Pétursdóttur og Írisar Daggar Rúnarsdóttur (2019) á tíðni orða í tali 2;5–8 ára 

íslenskra barna. Úr tíðniskránni voru síðan valin raunorð á orðalista mismunandi aldurshópa 

(Iris Edda Nowenstein og Sigríður Sigurjónsdóttir, 2021:28–29). Í þessu meistaraprófsverkefni 

voru svör foreldra við spurningum um orðaforðaþekkingu barna þeirra notuð sem 

útkomubreyta. 

4.4.2 Málfræði 

Íslensk málfræðikunnátta barna var einnig prófuð í vefkönnun öndvegisverkefnisins og voru 

það foreldrar 3–9 ára barna sem lögðu fyrir þau ýmis verkefni. Málfræði er því önnur af 

tveimur útkomubreytum þessa verkefnis og þær málfræðibreytur sem fjallað verður um í 

þessum kafla voru skoðaðar og nýttar í aðhvarfsgreiningu. Málfræðihluti vefkönnunarinnar 

skiptist í nokkra kafla. Í fyrsta hluta voru börnin beðin um að endurtaka setningar sem 

foreldri/forráðamaður sagði, t.d. „Hvað borðar músin?“. Í öðrum hluta málfræðiverkefnanna 

voru börnin beðin um að botna setningar eða fylla í eyður, t.d. „Fyrst er bara einn hundur en 

svo kemur annar. Þá eru tveir _____“. Í þessum hluta fengu foreldrar valkosti ásamt opnum 

reit til þess að skrá svar barns. Í þriðja hluta voru þau beðin um að velja á milli tveggja eða 

þriggja setninga eftir því hvað þau myndu frekar segja. Val á milli kosta var t.d. „Ég gaf henni 

bók“ eða „Ég gaf hana bók“. Í fjórða og síðasta hlutanum voru allir aldurhóparnir spurðir 

spurninga og börnin beðin um að svara. Þetta voru spurningar á borð við: „Hundurinn er 

þreyttur og fuglinn er líka þreyttur. Hundurinn og fuglinn geispa. Af hverju geispa hundurinn 

og fuglinn?“. Vert er að taka það skýrt fram enn og aftur að öll málfræðiverkefnin innan 

öndvegisverkefnisins voru löguð að aldri barnanna þar sem yngsti aldurshópurinn fékk 

auðveldari verkefni og elsti aldurshópurinn flóknari og erfiðari verkefni sem hæfðu aldri þeirra. 

Að baki erfiðleikastigs málfræðiatriða í vefkönnuninni lágu ýmsar rannsóknir á máltöku 

íslenskra barna á mismunandi aldri undanfarna áratugi. En öll þessi fjögur málfræðiverkefni 

voru lögð fyrir alla þrjá aldurshópana þ.e. 3–5 ára, 6–7 ára og 8–9 ára.  

Í þeim málfræðihlutum vefkönnunarinnar sem lýst hefur verið hér að ofan prófuðu 

foreldrar börn sín á mörgum beygingar- og setningalegum breytum og má þar m.a. nefna 

óreglulegar beygingar orða, sögn í öðru sæti setninga og nýju setningagerðina. Þar er því í 

raun um skimun í formi beins mats að ræða (Iris Edda Nowenstein og Sigríður Sigurjónsdóttir, 

2021:30). Innan vefkönnunar öndvegisverkefnisins fór því fram beint mat á málfræðikunnáttu 

barnanna en það sem gerir hana ólíka skimunum talmeinafræðinga, t.d. LANIS og FOCUS, er 

að foreldri eða forráðamaður lögðu verkefnin fyrir börnin. Aftur á móti voru spurningar sem 

foreldrar svöruðu um börn sín (líkt og fjallað var um í kafla 4.3) og orðaforðamælingin (sem 

fjallað var um í kafla 4.4.1) í formi óbeins mats. Í viðauka 1 hafa verið teknar saman nokkrar 

spurningar sem foreldrar voru beðnir um að svara um börn sín í vefkönnunarhluta 

öndvegisverkefnisins. Í viðauka 2 má síðan sjá dæmi um orðalista þar sem foreldrar merktu 

við þau orð sem barn þeirra skildi og í viðauka 3 má sjá nokkur dæmi um málfræðiverkefni 

sem foreldrar lögðu fyrir börn sín í öndvegisverkefninu. Því miður er ekki hægt að birta alla 

vefkönnun öndvegisverkefnisins hér en benda má á að í grein Sigríðar Sigurjónsdóttur og 

Irisar Nowenstein (2021:722–723) má einnig sjá dæmi um nokkrar spurningar og 

málfræðiverkefni sem lögð voru fyrir í vefkönnunarhluta öndvegisverkefnisins.  

4.5 Tölfræðileg úrvinnsla 
Til þess að svara rannsóknarspurningum þessa verkefnis, sbr. (1), (2) og (3) í kafla 3, voru 

framkvæmdar línulegar aðhvarfsgreiningar (e. linear regression). Ákveðið var frá upphafi að 

gera eina sameiginlega aðhvarfsgreiningu fyrir alla þrjá aldurshópana og gera aðra 

aðhvarfsgreiningu þar sem skoðaður var hver aldurshópur fyrir sig. Í sameiginlegu 

aðhvarfsgreiningunni voru samvirkniáhrif (e. interaction effect) skoðuð. Í aðhvarfsgreiningunni 

þar sem gögnunum var skipt í þrennt eftir aldurhópum voru tölfræðiaðgerðir framkvæmdar 

fyrir alla flokkana sitt í hvoru lagi. Líkt og fram hefur komið var unnið með fimm spábreytur 

sbr. (4. a–e), þ.e. aldur þátttakenda, hvenær þátttakendur mynduðu sín fyrstu orð, færni 

þeirra miðað við jafnaldra í tjáningu annars vegar og skilningi hins vegar og það hvort 

þátttakendur voru með þroskaraskanir eða annað sem gæti haft áhrif á mál eða tal, voru í 

greiningarferli eða stefnt væri að því að hefja slíkt ferli. Þessar breytur voru notaðar til að spá 

fyrir um íslenskan orðaforða og málfræðikunnáttu barnanna. Til að meta hvort munur væri á 

dreifingu mats foreldra barna með og án þroskaröskunar var notast við Kí-kvaðrat próf. 

Áður en undirrituð kom að verkefninu var búið að taka niðurstöður orðaforða- og 

málfræðihluta vefkönnunar barna saman og staðla innan hvers aldurshóps. Með því að gera 

það urðu til samræmdar mælitölur fyrir hvern málþátt (Sigríður Sigurjónsdóttir og Iris 

Nowenstein 2021:707–708 og Iris Edda Nowenstein og Sigríður Sigurjónsdóttir, 2021:32). Við 

tölfræðilega úrvinnslu gagna sem notuð voru í þessu verkefni voru breyturnar mældar á fimm 

punkta Likert-kvarða og þá var einnig leiðrétt fyrir aldri til að koma í veg fyrir að aldur hefði 

áhrif á sambandið á milli breyta. Allar aðhvarfsgreiningar voru unnar í tölfræðiforritinu Rstudio 

ásamt allri framsetningu myndrænna gagna en töflur voru gerðar í Microsoft Word.  

5 Niðurstöður 
Í þessum kafla verður greint frá helstu niðurstöðum tölfræðilegrar greiningar á þeim gögnum 

3–9 ára barna (N=389) vefkönnunar öndvegisverkefnisins sem eru til umfjöllunar í þessari 

ritgerð. Í kafla 5.1 verður farið yfir lýsandi tölfræði þar sem skoðuð verða svör foreldra við 

spurningum í (4) um færni barna þeirra í máltjáningu annars vegar og málskilningi hins vegar 

miðað við jafnaldra. Lögð verður áhersla á að kanna hvort mat foreldra á málfærni barna 

sinna miðað við jafnaldra spái fyrir um orðaforða og málfræðiþekkingu þeirra, sbr. (1), en 

einnig verður einblínt sérstaklega á börn með þroskafrávik eða annað sem gæti haft áhrif á 

mál og/eða tal, sbr. (2). Framkvæmd var aðhvarfsgreining til að kanna þessi atriði og í kafla 

5.2 verður greint frá niðurstöðum fjölbreytu aðhvarfsgreininga fyrir orðaforða en í kafla 5.3 

fyrir málfræðikunnáttu. Aðhvarfsgreiningarnar voru gerðar með og án samvirkniáhrifa annars 

vegar fyrir heildarúrtakið og hins vegar fyrir hvern og einn aldursflokk. Að lokum verða 

niðurstöður barna með og án þroskaröskunar sérstaklega teknar fyrir og bornar saman í kafla 

5.4. 

5.1 Lýsandi tölfræði 
Í þessum kafla verður farið yfir lýsandi tölfræði verkefnisins og myndræn gögn birt. Í töflu 3 

má sjá mat foreldra á færni barns síns í máltjáningu annars vegar og málskilningi hins vegar 

miðað við jafnaldra, þar sem gefinn er upp fjöldi og hlutfall foreldra sem merkti við hvern 

svarmöguleika.  

 

Tafla 3 Mat foreldra á færni barns síns í máltjáningu og málskilningi miðað við jafnaldra. 

Færni í tjáningu  Færni í skilningi 

Mat foreldra Fjöldi Hlutfall  Mat foreldra Fjöldi Hlutfall 

Mjög lítil 0 0%  Mjög lítil 0 0% 

Frekar lítil 15 3,9%  Frekar lítil 3 0,8% 

Í meðallagi 52 13,3%  Í meðallagi 67 17,2% 

Frekar mikil 100 25,7%  Frekar mikil 100 25,7% 

Mjög mikil 222 57,1%  Mjög mikil 219 56,3% 

Samtals 389 100%  Samtals 389 100% 

 

Þegar tölurnar í töflu 3 eru bornar saman má sjá nokkuð sambærilegar niðurstöður. Á 

myndum 1–4 hafa þessar niðurstöður verið settar fram á myndrænan hátt. Eins og sést í 

töflunum voru svarmöguleikar við spurningunum: „Hver er færni barnsins í tjáningu miðað við 

jafnaldra?“ og „Hver er færni barnsins í skilningi miðað við jafnaldra?“ fimm þ.e. „Mjög lítil“, 

„Frekar lítil“, „Í meðallagi“, „Frekar Mikil“ og „Mjög mikil“. Líkt og kemur fram í töflu 3 hér að 

ofan og á myndunum hér að neðan þá svaraði ekkert foreldri að færni barns síns væri „Mjög 

lítil“, hvorki í tjáningu né skilningi. 

Á mynd 1 má sjá að langflestir foreldrar meta færni barns síns í tjáningu „Mjög mikla“ 

eða 57,1%. Þá meta 82,8% foreldra tjáningu barns síns „Frekar mikla“ og „Mjög mikla“ og enn 

fremur meta 96,1% foreldra færni barns síns í tjáningu „Í meðallagi“ eða hærri miðað við 

jafnaldra. Tekið skal fram að y-ásar á súluritum eru birtir sem hlutfall þar sem aldurshóparnir 

eru bæði misstórir og með mismunandi fjölda þátttakenda.  

 

     

Mynd 1 Mat foreldra á færni barns síns í tjáningu miðað við jafnaldra. 

 

Á mynd 2 hefur mati foreldra verið skipt eftir aldurshópum, þ.e. eftir svörum 3–5, 6–7 og 

8–9 ára barna. Mat foreldra á færni barna sinna í tjáningu eftir aldurflokkum virðist vera 

nokkuð svipað en myndin sýnir þó að hærra hlutfall foreldra 6–7 ára barnanna metur færni 

barna sinna í tjáningu „Mjög mikla“ en í hinum aldurshópunum. 

 

 

Mynd 2 Mat foreldra á færni barna sinna í tjáningu skipt eftir aldurhópum. 

Á mynd 3 má sjá mat foreldra á færni barns síns í skilningi miðað við jafnaldra. Myndin 

er keimlík mynd 1 en helsti munurinn er sá að fleiri foreldrar meta færni barns síns í skilningi 

„Í meðallagi“ heldur en í tjáningu en færri foreldrar meta færni barns síns í skilningi „Frekar 

litla“ miðað við tjáningu. Þá meta 82% foreldra skilning barns síns „Frekar mikinn“ og „Mjög 

mikinn“ og 99,2% foreldra meta hana „Í meðallagi“ eða hærri. 

 

            

Mynd 3 Mat foreldra á færni barns síns í skilningi miðað við jafnaldra. 

 

Á mynd 4 má sjá mat foreldra á færni barns síns í skilningi eftir aldurshópum. Myndin 

sýnir að ekkert foreldri mat getu barns síns í skilningi „Frekar litla“ í aldurshópnum 6–7 ára. 

Þá má einnig sjá að lægra hlutfall foreldra 8–9 ára barna metur færni barna sinna í skilningi 

„Mjög mikla“ en í hinum aldurshópunum. Þegar myndir 2 og 4 eru bornar saman má sjá að 

foreldrar 3–5 ára barna meta skilning barna sinni meiri en tjáningu. Mesti breytileikinn á mati 

foreldra á tjáningu og skilningi er samt hjá 6–7 ára börnum þar sem ekkert foreldri metur færni 

barns síns í skilningi „Frekar litla“ ásamt því að mun fleiri foreldrar meta færni barns síns í 

skilningi „Í meðallagi“ en í tjáningu. Minnsti breytileikinn á mati foreldra í tjáningu og skilningi 

virðist hins vegar vera hjá 8–9 ára börnum, þ.e. foreldrar virðast meta tjáningu þeirra og 

skilning nokkuð svipað. 

Mynd 4 Mat foreldra á færni barna sinna í skilningi skipt eftir aldurshópum. 

 

5.2 Aðhvarfsgreiningar fyrir orðaforða 

5.2.1 Heildarúrtak 

Í töflu 4 má sjá niðurstöður afhvarfsgreiningar á orðaforða í heildarúrtaki. Spábreyturnar voru 

fimm talsins, þ.e. mat foreldra á færni barns síns í tjáningu miðað við jafnaldra annars vegar 

og hins vegar í skilningi, aldur við myndun fyrstu orða, hvort barnið væri með þroskaröskun 

eða annað sem gæti haft áhrif á mál eða tal og aldur barnsins, sjá (4). Allir hallastuðlar fyrir 

mat foreldra á færni barna sinna í tjáningu reyndust marktækir í aðhvarfsgreiningunni fyrir 

orðaforða. Orðaforði er að jafnaði 0,65 stigum hærri hjá börnum foreldra sem meta færni 

tjáningar þeirra „Í meðallagi“ miðað við „Frekar litla“. Einnig er orðaforði að jafnaði 0,89 stigum 

hærri hjá börnum foreldra sem meta færni tjáningar þeirra „Frekar mikla“ miðað við „Frekar 

litla“. Að lokum er orðaforði að jafnaði 0,94 stigum hærri hjá börnum foreldra sem meta færni 

tjáningar þeirra „Mjög mikla“ miðað við „Frekar litla“. Þessar niðurstöður benda því til þess að 

eftir því sem foreldrar meta börn sín með meiri færni í tjáningu því meiri orðaforða búi þau yfir.  

Tafla 4 Niðurstöður aðhvarfsgreiningar á orðaforða við breyturnar í (4) í heildarúrtaki. 

  Hallatala Staðalvilla t p 

Mat foreldra á færni í 

tjáningu 

Í meðallagi 0,65 0,26 2,491 0,013* 

Frekar mikil 0,89 0,28 3,159 0,002** 

Mjög mikil 0,94 0,29 3,211 0,001** 

      

Mat foreldra á færni í 

skilningi 

Í meðallagi 0,17 0,51 0,326 0,744 

Frekar mikil 0,56 0,52 1,073 0,284 

Mjög mikil 0,67 0,53 1,264 0,207 

      

Aldur við myndun fyrstu 

orða 

12–18 mánaða 0,09 0,09 0,971 0,332 

18–24 mánaða 0,12 0,24 0,490 0,624 

24–30 mánaða 0,29 0,85 0,342 0,732 

      

Þroskaröskun Já -0,03 0,17 -0,193 0,847 

 

Aldur 

  

0,04 

 

0,02 

 

1,715 

 

0,087 

*marktækt miðað við α = 0,05  **marktækt miðað við α = 0,01 

	

Í töflu 5 má sjá niðurstöður afhvarfsgreiningar á orðaforða við breyturnar í (4) í 

heildarúrtaki með samvirkni áhrifum. Allir hallastuðlar fyrir mat foreldra á færni barns í tjáningu 

voru áfram marktækir og enn fremur var samvirkni við aldur marktæk. Niðurstöður sýna að 

eftir því sem barn er eldra þegar foreldri metur færni í tjáningu „Í meðallagi“ minnkar orðaforði 

að jafnaði um 0,48 stig miðað við þegar foreldrar meta færni tjáningar „Frekar mikla“. Þessar 

niðurstöður benda til að það sé nauðsynlegt að taka tillit til aldurs barns þegar orðaforði þess 

er skoðaður út frá mati foreldra á tjáningu barns. Þá reyndust aðrar breytur þ.e. mat foreldra á 

færni barns í skilningi, aldur við myndun fyrstu orða, hvort barnið væri með þroskaröskun og 

aldur þess ekki marktækar.  

Tafla 5 Niðurstöður aðhvarfsgreiningar á orðaforða við breyturnar í (4) í heildarúrtaki með 
samvirkni. 

  Hallatala Staðalvilla t p 

Mat foreldra á færni í 

tjáningu 

Í meðallagi 3,22 0,66 4,851 <0,001** 

Frekar mikil 1,90 0,73 2,588 0,01* 

Mjög mikil 1,99 0,80 2,506 0,013* 

      

Samvirkni aldurs og mats 

foreldra á færni í tjáningu 

Í meðallagi -0,48 0,11 -4,278 <0,001** 

Frekar mikil -0,23 0,12 -1,931 0,054 

Mjög mikil -0,23 0,13 -1,874 0,062 

      

Mat foreldra á færni í 

skilningi 

Í meðallagi -0,88 2,06 -0,429 0,668 

Frekar mikil 0,14 2,10 0,067 0,95 

Mjög mikil 0,83 2,12 0,390 0,70 

      

Samvirkni aldurs og mats 

foreldra á færni í skilningi 

Í meðallagi 0,19 0,26 0,731 0,465 

Frekar mikil 0,09 0,27 0,337 0,726 

Mjög mikil -0,004 0,27 -0,013 0,989 

      

Aldur við myndun fyrstu 

orða 

12–18 mánaða 0,11 0,09 1,177 0,240 

18–24 mánaða 0,09 0,23 0,395 0,693 

24–30 mánaða 0,13 0,84 0,158 0,874 

      

Þroskaröskun Já -0,09 0,17 -0,51 0,61 

 

Aldur 

  

0,24 

 

0,26 

 

0,90 

 

0,367 

 *marktækt miðað við α = 0,05  **marktækt miðað við α = 0,01   

 

Þegar niðurstöður úr töflu 5, er varðar samvirkni aldurs og mats foreldra á færni í 

tjáningu, eru skoðaðar á myndrænan hátt má sjá hvernig aldur hefur áhrif á orðaforða 

barnanna eftir því hvernig foreldrar meta færni þeirra í tjáningu. Á mynd 5 sést að orðaforði 

barna sem foreldrar meta færni í tjáningu „Í meðallagi“ minnkar með hækkandi aldri barnsins 

og skarast við orðaforða barna sem foreldrar meta með „Frekar litla“ færni í tjáningu. Aftur á 

móti eykst orðaforði barna sem foreldrar meta færni í tjáningu „Frekar litla“ og „Frekar mikla“ 

með hækkandi aldri. Þá reyndist orðaforði barna sem foreldrar meta færni í tjáningu „Mjög 

mikla“ jafn eftir aldri. 

 



  

43 

 

Mynd 5 Samvikniáhrif aldurs og mats foreldra á færni barns í tjáningu í aðhvarfsgreiningu á 
orðaforða í heildarúrtaki. 

 

Á mynd 6 sést aldursdreifing á orðaforða innan hvers flokks á mati foreldra á færni í 

tjáningu. Sjá má að börn sem metin eru með „Frekar litla“ tjáningu hafa flest orðaforða undir 

meðaltali, sérstaklega börn í yngsta aldurshópnum (3–5 ára). Börn í eldri hópunum tveimur 

(6–7 ára og 8–9 ára) dreifast jafnar á orðaforða fyrir hærra mat foreldra á færni í tjáningu. 

Þegar litið er á þann hóp sem metinn með með „Mjög mikla“ færni í tjáningu þá má sjá að stór 

hluti barna í elsta aldurshópnum hafa orðaforða undir meðaltali en þá má einnig sjá að sum 

8–9 ára börn sem metin eru með „Mjög mikla“ færni í tjáningu eru með orðaforða nánast 

tveimur staðalfrávikum yfir meðaltali. 

 

 

Mynd 6 Aldursdreifing fyrir orðaforða eftir mati foreldra á færni í tjáningu. 

5.2.2  Aldursflokkar 

Í töflu 6 hafa niðurstöður aðhvarfsgreiningar á orðaforða við breyturnar í (4) fyrir aldurshópinn 

3–5 ára verið teknar saman. Hér má sjá að allir hallastuðlar fyrir mat foreldra á færni barns í 

tjáningu við orðaforða eru enn marktækir og enn fremur koma fram marktæk áhrif við aldur. 

Börn foreldra sem meta færni þeirra „Í meðallagi“ hafa orðaforða sem er 1,27 stigum hærri en 

þeirra sem metin eru með „Frekar litla“ færni í tjáningu. Aðrar breytur, þ.e. mat foreldra á 

færni barns í skilningi, aldur við myndun fyrstu orða og hvort börnin eru með þroskaröskun 

eða annað sem gæti haft áhrif á mál eða tal reyndust ómarktækar. Aðhvarfsgreiningar fyrir 

orðaforða í aldurshópunum 6–7 ára og 8–9 ára reyndust hins vegar báðar ómarktækar og 

verða niðurstöður þeirra greininga því ekki birtar í töflum. 

 

Tafla 6 Niðurstöður aðhvarfsgreiningar á orðaforða við breyturnar í (4) í úrtaki 3–5 ára barna. 
  Hallatala Staðalvilla t p 

Mat foreldra á færni í 

tjáningu 

Í meðallagi 1,27 0,35 3,640 <0,001** 

Frekar mikil 1,03 0,42 2,464 0,015* 

Mjög mikil 1,11 0,45 2,464 0,015* 

      

Mat foreldra á færni í 

skilningi 

Í meðallagi 0,30 0,86 0,348 0,728 

Frekar mikil 0,78 0,85 0,916 0,360 

Mjög mikil 1,12 0,87 1.286 0,200 

      

Aldur við myndun fyrstu 

orða 

12–18 mánaða 0,20 0,13 1,472 0,143 

18–24 mánaða -0,51 0,59 -0,866 0,388 

     

Þroskaröskun Já -0,34 0,28 -1.227 0,222 

 

Aldur 

  

0,32 

 

0,08 

 

4,07 

 

<0,001** 

*marktækt miðað við α = 0,05    ** marktækt miðað við α = 0,01 

 

Á mynd 7 má sjá kassarit af niðurstöðum fyrir orðaforða hjá öllum þremur 

aldurshópunum eftir því hvernig foreldrar mátu færni barna sinna í tjáningu.  

Mynd 7 Orðaforði barna miðað við mat foreldra á færni þeirra í tjáningu skipt eftir 
aldursflokkum. 

 

Í yngsta aldurshópnum (3–5 ára) má sjá að eftir því sem færni í tjáningu er metin meiri 

samkvæmt foreldrum þá eykst orðaforðakunnátta barnanna. Rétt er þó að nefna að mikið er 

um frávillinga í þessum aldurshópi. Hjá 6–7 ára börnunum er minni breidd í 

orðaforðaþekkingu barnanna og því er ekki mikill munur á orðaforða þeirra hvernig sem 

foreldrar meta færni þeirra í tjáningu, t.d. „Frekar litla“ eða „Mjög mikla“. Í elsta aldurshópnum 

(8–9 ára) má sjá að orðaforði barna sem foreldrar meta færni tjáningar „Í meðallagi“ er minni 

en barna sem foreldrar meta færnina „Frekar litla“, „Frekar mikla“ og „Mjög mikla“. Mynd 7 

sýnir einnig að orðaforði barna á aldrinum 8–9 ára er minni en 6–7 ára barna sé horft til þess 

hóps sem foreldrar meta færni í tjáningu „Í meðallagi“. 

5.3 Aðhvarfsgreiningar fyrir málfræði 

5.3.1 Heildarúrtak 

Í aðhvarfsgreiningu á málfræði í heildarúrtaki var einungis hallastuðull fyrir aldur við myndun 

fyrstu orða á aldrinum 12–18 mánaða (b=0,26) marktækur, t(391)=2,27, p=0,024. 

Málfræðikunnátta er því 0,26 stigum hærri hjá börnum sem mynda fyrstu orð á aldrinum 12–
18 mánaða miðað við börn sem mynda fyrstu orð fyrir eins árs aldur. 

Í töflu 7 má sjá niðurstöður aðhvarfsgreiningar á málfræði við breyturnar í (4) í 

heildarúrtaki með samvirkniáhrifum. Allir hallastuðlar fyrir mat foreldra á færni í tjáningu 

reyndust marktækir. Málfræðikunnátta er að jafnaði 1,8 stigum hærri hjá börnum foreldra sem 

meta færni þeirra í tjáningu „Í meðallagi“ miðað við börn foreldra sem meta færni þeirra 

„Frekar litla“. Einnig er málfræðikunnátta að jafnaði 2,06 stigum hærri hjá börnum foreldra 

sem meta færni þeirra í tjáningu „Frekar mikla“ miðað við þau börn sem metin eru með 

„Frekar litla“ færni í tjáningu. Í þessum hópi kom einnig fram marktæk samvirkni, þ.e. eftir því 

sem börn eru eldri (þegar foreldrar meta færni í tjáningu „Frekar mikla“) lækkar 

málfræðikunnátta um 0,30 stig fyrir hvert ár að jafnaði. Málfræði er að jafnaði 2,75 stigum 

hærri hjá börnum foreldra sem meta færni tjáningar þeirra „Mjög mikla“ miðað við „Frekar 

litla“. Í þessum hópi kom einnig fram marktæk samvirkni, eftir því sem börn eru eldri (þegar 

foreldrar meta færni í tjáningu „Mjög mikla“) lækkar málfræðikunnátta um 0,4 stig fyrir hvert ár 

að jafnaði. Þá var aldur við myndun fyrstu orða einnig marktækur fyrir 12–18 mánaða börn en 

börn í þessum hópi hafa að jafnaði 0,26 stigum hærra skor á málfræðikunnáttu miðað við 

börn sem mynda sín fyrstu orð undir eins árs aldri. Hallastuðull fyrir aldur var einnig 

marktækur en fyrir hvert ár hækkar málfræðikunnátta að jafnaði um 0,82 stig. 

 

Tafla 7 Niðurstöður aðhvarfsgreiningar á málfræði við breyturnar í (4) í heildarúrtaki með 
samvirkni. 

  Hallatala Staðalvilla t p 

Mat foreldra á færni í 

tjáningu 

Í meðallagi 1,80 0,79 2,272 0,024* 

Frekar mikil 2,06 0,87 2,361 0,019* 

Mjög mikil 2,75 0,95 2,902 0,004** 

      

Samvirkni aldurs og mats 

foreldra á færni í tjáningu 

Í meðallagi -0,25 0,14 -1.765 0,078 

Frekar mikil -0,30 0,15 -2,047 0,041* 

Mjög mikil -0,40 0,15 -2.635 0,009** 

      

Mat foreldra á færni í 

skilningi 

Í meðallagi 4,08 2,41 1,687 0,092 

Frekar mikil 4,34 2,46 1,759 0,079 

Mjög mikil 4,50 2,49 1,810 0,071 

      

Samvirkni aldurs og mats 

foreldra á færni í skilningi 

Í meðallagi -0,42 0,31 -1,364 0,173 

Frekar mikil -0,48 0,32 -1,518 0,129 

Mjög mikil -0,53 0,322 -1,640 0,101 

      

Aldur við myndun fyrstu 

orða 

12–18 mánaða 0,26 0,11 2,353 0,019* 

18–24 mánaða -0,05 0,29 -0,178 0,859 

24–30 mánaða -1,01 0,98 -1,031 0,303 

      

Þroskaröskun Já -0,15 0,21 -0,695 0,487 

 

Aldur 

  

0,82 

 

0,31 

 

2,659 

 

0,008** 

 *marktækt miðað við α = 0,05  **marktækt miðað við α = 0,01 

Á mynd 8 sést að forspá fyrir málfræðikunnáttu eftir mati foreldra á færni í tjáningu er 

mismunandi eftir aldri. Þegar foreldrar meta færni barna sinna í tjáningu „Mjög mikla“ minnkar 

málfræðikunnátta þeirra eftir því sem börnin eldast, sem er öfugt við hina matsflokkana á 

færni tjáningar þar sem málfræðikunnátta barnanna eykst almennt með hækkandi aldri, mest 

í flokknum „Frekar lítil“, en eykst reyndar mjög lítið í flokknum „Frekar mikil“. 

 

 

Mynd 8 Samvikniáhrif aldurs og mat foreldra á færni barnanna í tjáningu í aðhvarfsgreiningu 
á málfræðikunnáttu í heildarúrtaki. 

 

Á mynd 9 sést aldursdreifing á málfræðikunnáttu fyrir alla flokka mats foreldra á færni í 

tjáningu. 

 

Mynd 9 Aldursdreifing fyrir málfræðikunnáttu eftir mati foreldra á færni í tjáningu. 

Flest börn sem metin eru með „Frekar litla“ færni í tjáningu eru undir meðaltali í 

málfræðikunnátttu, sérstaklega börn í yngsta aldurshópnum (3–5 ára). Dreifing 

málfræðikunnáttu er jafnari í kringum meðaltalið fyrir hina hópana. Sé litið á börn sem metin 

eru með „Mjög mikla“ færni í tjáningu en hafa málfræðikunnáttu undir meðaltali má sjá að stór 

hluti tilheyrir elsta aldurshópnum. Það má því sjá að foreldrar elstu barnanna meta þau með 

fremur mikla færni í tjáningu þrátt fyrir að málfræðikunnátta þeirra sé undir meðallagi. 

5.3.2 Aldursflokkar 

Nú verður farið yfir niðurstöður hvers aldurshóps fyrir sig en ólíkt niðurstöðunum í 

orðaforðahlutanum, sem lýst var í kafla 5.2.2, þá reyndust allir hallastuðlar í aldurshópnum 3–
5 ára ómarktækir og verður tafla fyrir þann aldurshóp því ekki birt hér. 

Á mynd 10 sést að málfræðikunnátta barna í yngsta aldurshópnum (3–5 ára) eykst eftir 

því sem foreldrar meta færni þeirra í tjáningu meiri. Hins vegar fer málfræðikunnátta lækkandi 

í hópi 8–9 ára barna þegar foreldrar meta færni þeirra í tjáningu „Frekar mikla“ og „Mjög 

mikla“. Þá fer málfræðikunnátta einnig lækkandi í hópi 6–7 ára þegar foreldrar meta færni 

þeirra í tjáningu „Mjög mikla“. 

 

 

Mynd 10 Málfræðikunnátta barna miðað við mat foreldra á færni þeirra í tjáningu skipt eftir 
aldurshópum. 

 

Í aldurshópnum 6–7 ára var hallastuðull fyrir aldur (b = 0,48) einungis marktækur t(78) =-

2,251, p=0,027, sem gefur til kynna að fyrir hvert aldursár lækki málfræðikunnátta að jafnaði 

um 0,48 stig. Í töflu 8 sést að hallastuðlar fyrir mat foreldra á færni barna sinna í tjáningu í 

aldursflokknum 8–9 ára eru marktækir. Málfræðikunnátta er að jafnaði 29,44 stigum hærri hjá 

börnum foreldra sem meta færni tjáningar þeirra „Í meðallagi“ miðað við foreldra sem meta 

færni barna sinna „Frekar litla“. Í þessum hópi kom einnig fram marktæk samvirkni við aldur, 

þ.e. eftir því sem börn eru eldri (þegar foreldrar meta færni í tjáningu „Í meðallagi“) lækkar 

málfræðikunnátta þeirra að jafnaði um 3,57 stig. Þá er málfræðikunnátta að jafnaði 28,46 

stigum hærri hjá börnum foreldra sem meta færni tjáningar þeirra „Frekar mikla“ miðað við 

„Frekar litla“. Í þessum hópi kom einnig fram marktæk samvirkni, þ.e. eftir því sem börn eru 

eldri (þegar foreldrar meta færni í tjáningu „Í meðallagi“) lækkar málfræðikunnátta um 3,48 

stig fyrir hvert ár að jafnaði. Þá er málfræði að jafnaði 35,11 stigum hærri hjá börnum foreldra 

sem meta færni tjáningar þeirra „Mjög mikla“ miðað við þá sem meta færni barna sinna 

„Frekar litla“. Í þessum hópi kom einnig fram marktæk samvirkni, þ.e. eftir því sem börn eru 

eldri (þegar foreldrar meta færni í tjáningu „Mjög mikla“) lækkar málfræðikunnátta um 4,28 

stig fyrir hvert ár að jafnaði. Hallastuðull fyrir aldur var marktækur, þ.e. fyrir hvert ár hækkar 

málfræðikunnátta að jafnaði um 4,19 stig. Hér kemur því greinilega fram að samband mats 

foreldra á færni barns síns í tjáningu við málfræðikunnáttu þess er háð aldri barnsins. 

 

Tafla 8 Niðurstöður aðhvarfsgreiningar á málfræðikunnáttu við breyturnar í (4) í úrtaki 8–9 ára 
barna með samvirkni. 

  Hallatala Staðalvilla t p 

Mat foreldra á færni í 

tjáningu 

Í meðallagi 29,44 12,61 2,334 0,022* 

Frekar mikil 28,46 13,03 2,183 0,031* 

Mjög mikil 35,11 13,31 2,637 0,009** 

      

Samvirkni aldurs og mats 

foreldra á færni í tjáningu 

Í meðallagi -3,57 1,53 -2,326 0,022* 

Frekar mikil -3,48 1,60 -2,176 0,032* 

Mjög mikil -4,28 1,64 -2,616 0,010* 

      

Mat foreldra á færni í 

skilningi 

Í meðallagi 9,68 8,04 1,205 0,231 

Frekar mikil 9,59 5,34 1,794 0,076 

Mjög mikil 1,58 1,16 1,362 0,176 

      

Samvirkni aldurs og mats 

foreldra á færni í skilningi 

Í meðallagi -0,92 0,90 -1,027 0,307 

Frekar mikil -0,94 0,58 -1,612 0,110 

     

Aldur við myndun fyrstu 

orða 

12–18 mánaða 0,18 0,20 0,886 0,378 

18–24 mánaða 0,22 0,46 0,482 0,631 

24–30 mánaða -0,74 0,97 -0,756 0,452 

      

Þroskaröskun Já 0,61 0,41 1,496 0,138 

 

Aldur 

  

4,19 

 

1,62 

 

2,573 

 

0,012* 

*marktækt miðað við α = 0,05  **marktækt miðað við α = 0,01 

5.4 Samanburður á niðurstöðum barna með og án 
þroskaröskunar að mati foreldra 

Líkt og fram kom í töflu 2 í kafla 4.2 voru 32 börn af 389 þátttakendum rannsóknarinnar 

samkvæmt foreldrum með þroskaröskun eða annað sem gæti haft áhrif á mál og tal 

barnanna, eru í greiningarferli eða stefnt er að því að hefja slíkt ferli. Í þessum kafla verður 

þessi hópur barna skoðaður sérstaklega og niðurstöður hans bornar saman við niðurstöður 

barna sem samkvæmt foreldrum eru ekki með þroskaröskun eða annað sem gæti haft áhrif á 

mál þeirra og tal. Hóparnir tveir verða bornir saman eftir mati foreldra á færni þeirra í tjáningu, 

mati foreldra á færni þeirra í skilningi og aldri barnanna við myndun fyrstu orða. 

Í töflu 9 sést hlutfallsleg dreifing á mati foreldra á tjáningu og skilningi barnanna, ásamt 

aldri við myndun fyrstu orða, eftir því hvort þau eru með þroskaröskun eða ekki. 

 

Tafla 9 Hlutfallsleg dreifing á mati foreldra á tjáningu og skilningi barnanna, og aldri við 
myndun fyrstu orða, eftir því hvort þau eru (mögulega) með þroskaröskun eða ekki. 

  Án þroskaröskunar Með þroskaröskun 

Mat foreldra á færni í tjáningu Mjög lítil 

Frekar lítil 

0,00 

0,02 

0,00 

0,28 

Í meðallagi 0,11 0,31 

Frekar mikil 0,27 0,16 

Mjög mikil 0,60 0,25 

    

Mat foreldra á færni í skilningi Mjög lítil 

Frekar lítil 

0,00 

0,01 

0,00 

0,06 

Í meðallagi 0,15 0,38 

Frekar mikil 0,25 0,25 

Mjög mikil 0,59 0,31 

    

Aldur við myndun fyrstu orða Yngra en eins árs 0,68 0,44 

12–18 mánaða 0,28 0,44 

18–24 mánaða 

24–30 mánaða 

30–36 mánaða 

0,03 

0,01 

0,00 

0,12 

0,00 

0,00 

 

Marktækur munur var á dreifingu mats foreldra á færni í tjáningu milli barna með 

þroskaröskun og án þroskaröskunar, χ2 (3, N=389)=69,26, p<0,001. Í töflu 9 sést að 60% 

barna án þroskaröskunar eru metin með „Mjög mikla“ færni í tjáningu miðað við 25% þeirra 

sem eru með þroskaröskun eða annað sem gæti haft áhrif á mál og tal. Hins vegar eru 

einungis 2% barna án þroskaröskunar metin með „Frekar litla“ færni í tjáningu miðað við 28% 

barna með þroskaröskun.  

Á mynd 11 sést að foreldrar barna án þroskaröskunar meta færni þeirra í tjáningu meiri 

en foreldrar barna með þroskaröskun gera.  

 

 

Mynd 11 Mat foreldra á færni barna í tjáningu miðað við greiningu þroskaröskunar. 

 

Marktækur munur var einnig á dreifingu mats foreldra á færni í skilningi milli barna með 

þroskaröskun og án þroskaröskunar χ2 (3, N = 398)=25,79, p<0,001. Á mynd 12 sést að 

dreifing mats foreldra á skilningi barna miðað við þroskaröskun er mjög svipuð dreifingu fyrir 

mat foreldra á færni tjáningar (sjá mynd 11). Börn án þroskaröskunar eru metin með meiri 

færni í skilningi, en eins og kom fram í töflu 9 eru 59% þeirra metin með „Mjög mikla“ færni í 

skilningi miðað við 31% barna með þroskaröskun.  

 

 

Mynd 12 Mat foreldra á færni í skilningi miðað við greiningu þroskaröskunar. 

Marktækur munur var á dreifingu mats foreldra á aldri við myndun fyrstu orða milli barna 

með þroskaröskun og án þroskaröskunar χ2 (3, N=389)=11,59, p=0,009. Aldursdreifing á 

myndun fyrstu orða er jafnari hjá börnum með þroskaröskun eins og sést á mynd 13 og í töflu 

9 sést að jafnhátt hlutfall þeirra myndar fyrstu orðin fyrir eins árs aldur og á aldrinum 12–18 

mánaða eða 44% á hvoru aldursbili. Meirihluti barna án þroskaröskunar myndar fyrstu orðin 

undir eins árs aldri, eins og sjá má á mynd 13. Í töflu 9 kom einmitt fram að 68% barna án 

þroskaröskunar mynduðu fyrstu orð sín fyrir eins árs aldur miðað við 44% barna með 

þroskaröskun.  

 

Mynd 13 Aldur barns við myndun fyrstu orða miðað við greiningu þroskaröskunar. 

 

Þá var marktækur munur á orðaforða hjá börnum án þroskaröskunar miðað við börn 

með þroskaröskun t(35)=2,2, p=0,03. Börn með þroskaröskun höfðu orðaforða að jafnaði 

0,33 staðalfrávikum fyrir neðan meðaltal en börn án þroskaröskunar höfðu orðaforða 0,12 

staðalfrávikum fyrir ofan meðaltal. Á mynd 14 sést að dreifing orðaforða hjá börnum með 

þroskaröskun er að mestum hluta fyrir neðan meðaltal orðaforða barna án þroskaröskunar. 

Hins vegar er mikið um útlaga hjá börnum sem ekki eru með þroskaröskun. 

Mynd 14 Orðaforði eftir greiningu þroskaröskunar 

 

Munur á málfræðikunnáttu barna með þroskaröskun og án þroskaröskunar reyndist aftur 

á móti ómarktækur t(32)=0,92, p=0,36. Börn með þroskaröskun höfðu málfræðikunnáttu að 

jafnaði 0,21 staðalfráviki fyrir neðan meðaltal en börn án þroskaröskunar höfðu 

málfræðikunnáttu rétt um meðaltal eða 0,01 staðalfráviki fyrir ofan. Á mynd 15 sést að dreifing 

málfræðikunnáttu er jafnari milli barna með þroskaröskun og barna án þroskaröskunar heldur 

en dreifing fyrir orðaforða, sbr. mynd 14. 

 

 

Mynd 15 Málfræðikunnátta eftir greiningu þroskaröskunar 

6 Umræða 
Meginmarkmið þessa verkefnis var að kanna áreiðanleika foreldra sem matsmanna. Í þeim 

tilgangi voru svör foreldra 389 3–9 ára barna í vefkönnunarhluta öndvegisverkefnis Sigríðar 

Sigurjónsdóttur og Eiríks Rögnvaldssonar skoðuð og greind með það að markmiði að kanna 

hvort bakgrunnsbreyturnar í (4), þ.e. aldur, hvenær börnin mynduðu sín fyrstu orð, færni 

miðað við jafnaldra í tjáningu og skilningi og hvort börnin væru með þroskafrávik eða í 

greiningarferli, spái fyrir um orðaforða og málfræðikunnáttu barnanna. 

Rannsóknarspurningarnar voru þrjár talsins, sjá (1), (2), og (3) í 3. kafla, og verður þeim 

svarað í þessum kafla. 

Helstu niðurstöður rannsóknarinnar eru þær að foreldrar eru líklegir til þess að meta 

færni barna sinni í tjáningu og skilningi fremur mikla miðað við jafnaldra. Það er þó mat 

foreldra á færni barns síns í tjáningu miðað við jafnaldra sem hefur mest forspárgildi fyrir 

orðaforða og málfræðikunnáttu barnanna. Þar sem hver aldurshópur barnanna var einnig 

kannaður sérstaklega kom í ljós að aldur barnanna skiptir einnig máli. Í yngsta aldurshópnum 

spáir mat foreldra á færni barna sinna í tjáningu fyrir um orðaforða og málfræðikunnáttu 

þeirra. Eftir því sem foreldrar 3–5 ára barnanna meta færni þeirra í tjáningu meiri því fleiri orð 

hafa þau í orðasafni sínu og búa yfir meiri málfræðikunnáttu. Í eldri aldurshópunum (6–7 og 

8–9 ára) kemur aftur á móti í ljós að ef foreldrar meta færni barns síns í tjáningu „Mjög mikla“ 

miðað við jafnaldra fer málfræðikunnátta þeirra minnkandi. Hvað orðaforða varðar, þá sýna 

niðurstöður að börnin höfðu yfirleitt fleiri orð í orðasafni sínu eftir því sem foreldrar mátu færni 

tjáningar þeirra meiri, nema í elsta aldurshópnum (8–9 ára) þar sem orðaforði barna sem 

foreldrar mátu færni tjáningar „Í meðallagi“ var minni en barna sem foreldrar mátu færnina 

„Frekar litla“. Niðurstöður leiddu einnig í ljós að foreldrar barna með þroskaröskun eða annað, 

sem gæti haft áhrif á mál þeirra og tal, mátu færni þeirra í tjáningu og skilningi marktækt 

slakari miðað við jafnaldra án þroskaröskunar. Einnig myndar þessi hópur barna fyrstu orð sín 

seinna og er með slakari málfræðikunnáttu og orðaforða en jafnaldrar. 

Í undirköflunum hér á eftir verður gerð ítarlegri grein fyrir niðurstöðum rannsóknarinnar 

og þær túlkaðar. Í kafla 6.1 verður fyrst farið almennt yfir niðurstöðurnar um mat foreldra á 

færni barns síns í tjáningu og skilningi. Þar á eftir í kafla 6.2 verður kafað dýpra í niðurstöður 

á orðaforða og málfræðikunnáttu barnanna. Í kafla 6.3 verður síðan farið yfir mun á 

niðurstöðum barna með og án þroskaröskunar og að því loknu í kafla 6.4 verður farið örstutt 

yfir aðrar niðurstöður. Að lokum verða helstu takmörkunum og styrkleikum rannsóknarinnar 

gerð skil í kafla 6.5. 

6.1 Mat foreldra á færni barns síns í tjáningu og skilningi miðað 
við jafnaldra 

Þegar vinna úr gögnum rannsóknarinnar hófst var áberandi mynstur strax sýnilegt í því 

hvernig foreldrar mátu tjáningu og skilning barna sinna miðað við jafnaldra. Eins og sást á 

súluritum og töflum í kafla 5.1 meta foreldrar hæfni þeirra fremur mikla. Þar má sjá að mikill 

meirihluti foreldra metur færni barna sinni í tjáningu og skilningi „Frekar mikla“ og „Mjög mikla“ 

miðað við jafnaldra. Þessar niðurstöður benda því mögulega til þess að foreldrar ofmeti 

mállega getu barna sinna og virðist almennt hvorki hafa áhyggjur af tjáningu né skilningi 

þeirra. Búast mætti við að meirihluti foreldra teldi færnina „Í meðallagi“ en því fór fjarri. Vert er 

þó að taka fram að vissulega voru ekki lögð nein stöðluð málþroskapróf fyrir börnin svo ekki 

er hægt að staðfesta að um ofmat foreldra sé að ræða, þótt þessar háu tölur gefi til kynna að 

svo sé. Þá má einnig velta fyrir sér hverjir tóku þátt í rannsókninni. Þó svo að úrtakið hafi 

verið vandlega valið þá er spurning hvort skekkja sé í svörum þ.e. að foreldrar barna með 

meiri málfærni séu líklegri til þess að svara könnuninni. Hins vegar er það fremur ólíklegt 

miðað við þá bakgrunnsvinnu sem unnin var innan öndvegisverkefnisins þar sem í ljós kom 

sambærileg dreifing félagslegra breyta á borð við menntun foreldra og búsetu í úrtaki og þýði. 

Erfitt er að segja með vissu hvað veldur því að foreldrar meti mállega færni barna sinna 

svona mikla en mögulega er þetta einhver tilhneiging að vilja ekki að börnin séu bara „Í 

meðallagi“. Ef til vill lesa foreldrar möguleikann „Í meðallagi“ ekki á þann hátt sem við viljum 

að þeir geri. 99,2% foreldra í niðurstöðum þessa meistaraprófsverkefnis meta færni barna 

sinna í skilningi „Í meðallagi“ eða hærri og 96,1% meta færni þeirra í tjáningu „Í meðallagi“ 

eða hærri. Þó svo að ekki muni miklu á mati foreldra er varðar færni barns í tjáningu og 

skilningi þá rímar þetta við aðrar rannsóknar og sem dæmi má nefna sýndu niðurstöður 

McLeod og Harrison (2009:1220–1224) einnig fram á að foreldrar hafa meiri áhyggjur af 

máltjáningu barna sinna en málskilningi þeirra. Í þessari umræðu er þó mikilvægt að hafa í 

huga að talmeinafræðingar vilja finna þau börn sem eru undir meðallagi í tjáningu og/eða 

skilningi. Þá má velta fyrir sér hvort hentugra hefði verið að meðhöndla „Í meðallagi“, „Frekar 

mikil“ og „Mjög mikil“ sem eina breytu þ.e. „Í meðallagi eða meiri“ þar sem er ekki þörf fyrir 

talmeinafræðinga að vita hversu mikið yfir meðallagi börnin eru. Það gæti því gefið betri 

upplýsingar að spyrja foreldra hvort þeir hafi áhyggjur af málþroska barna sinna eða ekki en 

líkt og fram hefur komið var vefkönnunin ekki samin til að meta mál eða tal barna út frá 

talmeinafræðilegu sjónarhorni. 

6.2 Orðaforði og málfræðibreytur 
Útkomubreyturnar orðaforði og málfræði voru sérstaklega kannaðar í þessu verkefni. 

Niðurstöður aðhvarfsgreininganna sýndu skýrt að mat foreldra á færni barna sinna í tjáningu 

miðað við jafnaldra hefur hvað mest forspárgildi bæði fyrir orðaforða og málfræðikunnáttu 

barnanna. Þessar niðurstöður samræmast að einhverju leyti niðurstöðum annarra rannsókna 

sem benda til  að foreldrar geti talist nokkuð áreiðanlegir matsmenn á mál og tal barna sinna. 

Má þar nefna rannsókn Einars Guðmundssonar og Sigurðar J. Grétarssonar (2012:246–252) 

sem könnunuðu mat foreldra á mál- og hreyfiþroska barna sinna og rannsókn McLeod, 

Harrison o.fl. (2015b:53–66) sem könnuðu áreiðanleika foreldra sem matsmanna með því að 

fá þá til að svara PEDS skimunarlistanum og lögðu svo málþroskapróf fyrir börnin. Einnig má 

hér nefna rannsóknir sem hafa verið framkvæmdar á LANIS-skimunarlistanum en Rannveig 

Gestsdóttir (2022) rannsakaði mat foreldra á málþroska barna sinna og Karen Inga (2022) 

rannsakaði mat foreldra á framburð barna sinna. Þessar rannsóknir eiga það allar 

sameiginlegt að niðurstöður benda til þess að foreldrar séu áreiðanlegir matsmenn. 

Rannsóknin sem um ræðir í þessu meistaraprófsverkefni er vissulega ekki algjörlega 

sambærileg fyrrnefndum rannsóknum en niðurstöður hennar benda samt sem áður til þess að 

foreldrar séu nokkuð áreiðanlegir þegar kemur að því að meta málþroska barna sinna alla 

vega hvað varðar máltjáningu þeirra. 

Varðandi orðaforða þá sýna niðurstöður verkefnisins að eftir því sem foreldrar mátu börn 

sín með meiri færni í tjáningu því meiri orðaforða bjuggu þau yfir miðað við jafnaldra. Einnig 

leiða niðurstöður í ljós að aldur barnanna skiptir máli þar sem því eldri sem börnin voru þegar 

foreldrar mátu færni þeirra í tjáningu „Í meðallagi“ þá minnkaði orðaforði þeirra. Varðandi 

málfræðikunnáttu barnanna sýndu niðurstöður heildarúrtaksins fyrst og fremst að eftir því sem 

foreldrar mátu börn sín með meiri færni í tjáningu því meiri málfræðikunnáttu bjuggu þau yfir. 

Þegar hver aldurshópur var síðan skoðaður fyrir sig komu áhugaverðar niðurstöður í ljós. Í 

yngsta aldurshópnum, 3–5 ára, fór málfræðikunnátta barnanna hækkandi eftir því sem 

foreldrar mátu færni þeirra í tjáningu meiri en þessar niðurstöður styðja við LANIS rannsókn 

Rannveigar (2022) og Karenar Ingu (2022) og öfugt, þ.e. niðurstöður þeirra styðja við 

niðurstöður þessarar rannsóknar. Í 6–7 ára aldurshópnum fór málfræðikunnátta barnanna 

aftur á móti lækkandi ef foreldrar mátu færni þeirra í tjáningu „Mjög mikla“ miðað við hins 

vegar „Frekar mikla“. Þá kom einnig í ljós tröppugangur í öfuga átt í elsta aldurshópnum, þ.e. 

eftir því sem foreldrar mátu færni barna sinna í tjáningu meiri því slakara voru niðurstöður 

þeirra í málfræðikunnáttu, sem kom vissulega á óvart. Mögulega er ástæðan fyrir þessum 

mikla mun á yngsta og elsta aldurshópnum sú að þegar börn eru komin á ákveðinn aldur, 

orðin altalandi og hafa ágæt tök á flestum þáttum tungumálsins þá lítur gjarnan út fyrir að þau 

hafi náð tökum á öllum þeim reglum sem gilda í málinu og foreldrar telji því að börnin hafi 

mjög góða færni í máltjáningu. Hins vegar hafa börn á þessum aldri yfirleitt ekki enn náð valdi 

á óreglulegum atriðum í málfræði móðurmálsins, en foreldrar telja að færni barna sinna í 

tjáningu sé mjög mikil þar sem þeir mögulega átta sig ekki á að börnin ættu að búa yfir meiri 

þekkingu en grunnþekkingu á málfræði íslenskunnar.  

Í þessu sambandi má aftur nefna mögulegt ofmat foreldra á málfærni barna sinna, sem 

farið var yfir í kafla 6.1. Með hækkandi mati foreldra á tjáningu barna sinna hækkaði 

málfræðigeta þeirra í yngsta aldurshópnum. Í elsta aldurshópnum voru niðurstöðurnar hins 

vegar aðrar, þ.e. með hækkandi mati foreldra á tjáningu barna sinna reyndust börnin með 

slakari málfræðikunnáttu, og styður þetta grunsemdir um ofmat foreldra á færni barna sinna. 

Þá má einnig nefna að í rannsókn Feldman o.fl. (2005:858) er m.a. fjallað um að eftir því sem 

málkerfi barns verður flóknara og umfangsmeira reynist það foreldrum sífellt erfiðara að 

fylgjast náið með getu barns síns. Þessar niðurstöður samræmast því niðurstöðum þessarar 

rannsóknar að einhverju leyti, þ.e. eftir því sem börnin urðu eldri, og mál þeirra þar með 

flóknara og umfangsmeira, kom aukið misræmi fram milli mats foreldra og málfærni 

barnanna. Misræmið átti þó einna helst við um málfræðikunnáttu eldri barnanna, þ.e. í 

tveimur eldri aldurshópunum fór málfræðikunnátta minnkandi eftir því sem foreldrar mátu 

færni barna sinna meiri.  

Þá er einnig áhugavert að velta fyrir sér muni á niðurstöðum á orðaforða annars vegar 

og málfræðikunnáttu hins vegar. Orðaforðamælingin er í raun nokkurs konar foreldramat, líkt 

og í Orðaskilum. Í því sambandi má spyrja sig hvort þeir foreldrar sem meta málfærni barns 

síns mikla ofmeti einnig fjölda orða sem börnin kunna. Aftur á móti í málfræðihlutanum eru 

börnin prófuð beint og þá kom þetta misræmi í ljós, þ.e. í eldri aldurshópum fór 

málfræðikunnátta minnkandi eftir því sem foreldrar mátu færni þeirra í tjáningu meiri sem 

bendir mögulega til ofmats. Niðurstöðurnar almennt gefa til kynna að stafrænar skimanir, 

foreldramat og foreldraprófun geti mögulega reynst ágætur kostur fyrir afmarkaða þætti 

málhæfninnar en ljóst er að þörf er á fleiri rannsóknum. 

6.3 Samanburður á börnum með og án þroskaröskunar 
Ein rannsóknarspurning (2) verkefnisins sneri að því að kanna hvort börn sem hafa verið 

greind samkvæmt foreldrum með þroskaraskanir eða annað sem gæti haft áhrif á mál eða tal, 

eru í greiningarferli eða stefnt er að því að hefja slíkt ferli, komi verr út úr verkefnum 

vefkönnunarhluta öndvegisverkefnisins þar sem metinn var orðaforði og málfræðikunnátta 

barnanna. Helstu niðurstöður benda til þess að foreldrar barna með þroskaraskanir meta 

færni þeirra marktækt minni í tjáningu og skilningi en foreldrar barna sem ekki eru með 

þroskaraskanir sem gætu haft áhrif á mál eða tal. Einnig kom í ljós að börn með þroskaröskun 

mynda sín fyrstu orð seinna. Þessar niðurstöður komu vissulega ekki sérlega á óvart og eru í 

raun eitthvað sem búast mátti við. Aftur á móti kom það örlítið á óvart að aðeins reyndist 

marktækur munur á milli barna með og án þroskaröskunar í orðaforða en ekki í 

málfræðikunnáttu. Búast hefði mátt við meiri mun milli barna með og án þroskaröskunar bæði 

í orðaforða og málfræðikunnáttu en vert er að hafa í huga að ekki er vitað hvaða greiningar 

börnin hafa og því gæti verið í þessum hópi börn með hreyfihamlanir sem hefur möguleg áhrif 

á tal þeirra en ekki orðaforða eða málfræðikunnáttu. 

Líkt og fram kom í kafla 2.3.1 benda Paul o.fl. (2018:355–357,451) á að börn með 

málþroskaröskun eru yfirleitt seinni að mynda sín fyrstu orð og rímar það við niðurstöður 

þessarar rannsóknar. Í rannsókn McGregor o.fl. (2013:307–317) kemur fram að orðaforði 

barna með málþroskaröskunar er fátæklegri en jafnaldra og rímar það einnig við niðurstöður 

orðaforðamælinga í þessu meistaraprófsverkefni. Það skal þó hafa það í huga að 

orðaforðamælingin sem hér um ræðir er foreldramat og þá má velta fyrir sér væntingum 

foreldra í garð barna sinna. Hvað varðar málfræðikunnáttu barna með og án þroskaröskunar 

þá kom ekki fram marktækur munur en börn með þroskaröskun komu samt verr út úr 

málfræðiverkefnum vefkönnunarinnar. Niðurstöður samanburðar á börnum með og án 

þroskaröskunar sýna mikilvægi þess að foreldrar veiti upplýsingar um börn sín til þess að þau 

börn sem þurfa á því að halda fái viðeigandi aðstoð sem allra fyrst. Þá benda niðurstöðurnar 

einnig til þess að foreldrar barna með þroskaraskanir eru meðvitaðir um að börn þeirra eigi í 

erfiðleikum með mál og/eða tal.  

6.4 Aðrar niðurstöður 
Líkt og fram hefur komið sýna niðurstöður verkefnisins að mat foreldra á máltjáningu barna 

sinna  spáir best fyrir um orðaforða og málfræðikunnáttu barnanna. Mat foreldra á færni barna 

sinna í skilningi reyndist aftur á móti hvergi marktækt. Þær niðurstöður koma á óvart þar sem 

búast hefði mátt við að þar sem mat foreldra á tjáningu barna sinna hafði mest forspárgildi 

fyrir orðaforða og málfræði hefði mat foreldra á málskilningi þeirra einnig eitthvað forspárgildi 

en það reyndist hins vegar aldrei marktækt. Möguleg skýring á þessum niðurstöðum er sú að 

foreldrar hafi betri tilfinningu fyrir máltjáningu barna sinna en málskilningi þeirra þar sem 

máltjáningin heyrist en málskilningurinn fer fram innra með barninu og er því huglægara mat. 

Það gerir foreldrum auðveldara að bera máltjáningu barna þeirra saman við máltjáningu 

jafnaldra en málskilning þeirra. Þessar niðurstöður ríma við niðurstöður í 

meistaraprófsverkefni Helenu Kjartansdóttur (2020) þar sem m.a. kom í ljós að málskilningur 

hafði alltaf lægri fylgni við ýmsar breytur miðað við máltjáningu á málþroskaprófinu MELB. Þá 

hafa fleiri rannsóknir leitt í ljós að mat foreldra á málskilningi barna sinna er ónákvæmara en 

mat þeirra á máltjáningu barnanna, sjá t.d. (Feldman o.fl., 2000; Ireton og Glascoe, 1995; 

Westerlund og Sundelin, 2000). Niðurstöður rannsóknar McLeod og Harrison (2009:1220–

1224) sýndu einnig að foreldrar hafa meiri áhyggjur af máltjáningu barna sinna fremur en 

málskilning, sem rímar ágætlega við þær niðurstöður sem fengust í þessari rannsókn þ.e. 

foreldrar meta færni barna sinna í skilningi aðeins meiri en í tjáningu en að mat foreldra á 

færni barna sinna í skilningi reyndist hins vegar hvergi marktækt.  

Hvað varðar aldur barnanna þá hafði hann einhver áhrif á orðaforða og málfræðikunnáttu 

barnanna en aldur barna við myndun fyrstu orða aðeins í einstaka tilfellum. Niðurstöður 

verkefnisins benda því til þess að þessar tvær spábreytur hafi ekki mikið forspárgildi fyrir 

orðaforða og málfræðikunnáttu barnanna. Það kom þó ekki sérstaklega á óvart að aldur 

barnanna hefði ekki mikil áhrif þar sem búið var að stjórna fyrir aldri barnanna með 

sérsmíðuðum spurningakönnunum fyrir hvern aldurshóp fyrir sig og þannig voru áhrifin aðeins 

metin innan hvers aldurshóps. Niðurstöður þessa verkefnis benda því til þess að 

spábreyturnar í (4) hafa mismikil áhrif á orðaforða og málfræðikunnáttu 3–9 ára barna. Mat á 

máltjáningu hefur mikil áhrif, aldur hefur einhver áhrif, aldur við myndun fyrstu orða hefur áhrif 

í einstaka tilfellum en mat á málskilningi og svar við spurningu um þroskaröskun hafa engin 

áhrif á orðaforða og málfræðikunnáttu barnanna. 

6.5 Takmarkanir og styrkleikar rannsóknar 
Ef horft er til styrkleika má fyrst og fremst nefna að gagnaöflun innan öndvegisverkefnis 

Sigríðar Sigurjónsdóttur og Eiríks Rögnvaldssonar fór fram á árunum 2017–2018 og hægt var 

að nýta fyrirliggjandi gögn með því að endurgreina þau á nýjan þverfaglegan hátt. Á tímum 

heimsfaraldurs Covid-19 hefur það reynst erfiðara en ella að hitta börn og starfsfólk leik- og 

grunnskóla til þess að leggja próf fyrir börn eða fá starfsfólk til að svara spurningalistum. Á 

sama tíma og það var kostur að lenda ekki í svoleiðis erfiðleikum við gagnasöfnun fyrir 

verkefnið er mikilvægt að taka fram að þetta er einnig einn af stærstu veikleikum 

rannsóknarinnar. Gögnum innan öndvegisverkefnisins var safnað með allt annað 

rannsóknarviðfangsefni í huga en tekist er á við í þessu verkefni og þar af leiðandi eru ýmsir 

vankantar á gagnasöfnunni fyrir þetta verkefni. Eins og komið hefur fram var ekki hægt að 

hafa samband við þátttakendur eftir að öndvegisverkefninu lauk og þar af leiðandi gat ég ekki 

lagt stöðluð málþroskapróf fyrir börnin. Það er mikill ókostur þar sem skynsamlegt hefði verið 

að bera saman niðurstöður mats foreldra við áreiðanlegar mælingar líkt og málþroskapróf eru. 

Skortur á þessum samanburði veldur því að ekki er hægt að ganga úr skugga um að foreldrar 

hafi ofmetið færni barna sinna í tjáningu og skilningi og því ekki hægt að vera viss um hvort 

foreldrar séu áreiðanlegir matsmenn eða ekki út frá þessari rannsókn. Gögnin (niðurstöður 

mælinga á orðaforða og málfræðikunnáttu barnanna innan öndvegisverkefnisins) gefa samt 

sem áður vísbendingar um að þeir séu það þegar kemur að mati á máltjáningu barna sinna. 

Spurningin: „Er barnið greint með þroskaröskun eða annað sem getur haft áhrif á mál 

og/eða tal?“  var notuð sem ein af spábreytunum í rannsókninni en hún telst samt einnig til 

vankvæða. Meginástæða þess er sú að ekki er vitað hvaða greiningar börnin eru með. Enn 

og aftur, þar sem markmið verkefnisins var annað en að kanna sérstaklega börn með 

þroskaraskanir eða annað sem gæti haft áhrif á mál og/eða tal, þá var ekki aflað upplýsinga 

um hvaða röskun börnin glímdu við, en eflaust er hér um að ræða ýmsar ólíkar raskanir. Í lok 

vefkönnunarinnar gátu foreldrar skráð athugasemdir um þátttöku sína í könnuninni og nefndu 

nokkrir foreldrar að börn þeirra væru greind með einhverfurófsröskun. Því miður var eins og 

áður sagði ekki hægt að hafa samband aftur við foreldra barnanna til að afla nákvæmra 

upplýsinga um greiningar barna þeirra. 

Það getur hins vegar talist til styrkleika rannsóknarinnar hve margir tóku þátt í 

vefkönnunni enda var markmið öndvegisverkefnisins að ná til eins margra barna og unnt var. 

Líkt og komið hefur fram  fengust svör frá 724 börnumá aldrinum 3–12 ára í vefkönnun 

öndvegisverkefnisins. Rétt er þó að benda á að ekki kláruðu allir að svara vefkönnuninni og 

áhugavert er að velta því fyrir sér hvaða börn og foreldrar sáu sér ekki fært að ljúka við að 

svara allri könnuninni og hvaða ástæður liggja þar að baki. Í þessu meistaraprófsverkefni var 

einnig aðeins notast við gögn frá börnum á aldrinum 3–9 ára og af þessum sökum fækkaði 

þátttakendum niður í 389.  

Annar styrkleiki rannsóknarinnar er vísindalegur ávinningur þess en hann snýr fyrst og 

fremst að því að niðurstöður rannsóknarinnar gætu haft ákveðið gildi fyrir foreldramiðaða 

skimunarlista og talmeinafræðinga sem nota slíka lista í klínísku starfi. Með því að kanna 

áreiðanleika foreldra sem matsmanna er einnig hægt að sjá hvort skimunarlistar sem foreldrar 

svara spái fyrir um málfærni barna þeirra. Þá má deila um vísindalegan ávinning þess að 

kanna hvort möguleiki sé á að foreldrar leggi málleg verkefni fyrir börn sín og skili þeim til 

talmeinafræðings á netinu sem síðan fer yfir niðurstöðurnar og metur hvort barn sé í 

áhættuhópi fyrir málröskun eða ekki. Út frá þessu verkefni sem hér hefur verið unnið er 

vissulega ekki hægt að segja til um hvort mögulegt sé að fá foreldra til þess að prófa börnin 

beint. Foreldrar geta verið áreiðanlegir matsmenn þegar þeir eru spurðir út í ákveðna þætti 

varðandi málþroska eigin barna. Mikilvægt er að hafa í huga að sérfræðingar á borð við 

talmeinafræðinga hafa lært sérstaklega hvernig leggja eigi fyrir próf/skimanir og gæta að 

stöðugleika mælinga. Það verður til þess að áreiðanleiki mælinga verður meiri en þegar 

foreldrar, sem ekki hafa lært að leggja fyrir ákveðið mælitæki, sjá um að prófa börn sín. Þá er 

einnig ekki unnt að segja til um hversu réttmæt og áreiðanleg skimunin (vefkönnunarhluti 

öndvegisverkefnisins) er. En ljóst er að þrátt fyrir að vantað hafi verið upp á próffræðileg 

skilyrði þá komu samt sem áður áhugaverðar niðurstöður í ljós og kostur var að geta nýtt 

gögnin á þverfaglegan hátt.  

7 Ályktanir 
Foreldrar og forráðamenn þekkja börnin sín best og geta veitt mikilvægar upplýsingar um 

þau. Með því að veita upplýsingar um málþroska þeirra, hvort sem það er í formi þess að tjá 

áhyggjur sínar á máli og/eða tali barns síns eða með því að meta færnisbundin atriði í 

formlegri könnun, getur það gefið talmeinafræðingum ákveðnar grunnupplýsingar um 

málþroska barnsins. Foreldrar geta því vissulega lagt hönd á plóg og þannig hjálpað 

talmeinafræðingum að fá sem skýrustu heildarmynd af málþroska barnsins. 

Helstu niðurstöður þessa verkefnis benda til þess að mat foreldra á máltjáningu barna 

sinna miðað við jafnaldra spái fyrir um orðaforða og málfræðikunnáttu þeirra. Niðurstöður 

sýna að eftir því sem foreldrar mátu færni barna sinna í tjáningu meiri því meiri orðaforða og 

meiri málfræðikunnáttu bjuggu börnin yfir. Það má því draga þá ályktun að foreldrar séu 

áreiðanlegir matsmenn þegar kemur að því að meta máltjáningu barna sinna. Varðandi börn 

sem samkvæmt foreldrum eru með þroskaraskanir eða annað sem gæti haft áhrif á mál eða 

tal, eru í greiningarferli eða stefnt er að því að hefja slíkt ferli, sýndu niðurstöður að sú breyta 

hafði hvorki áhrif á orðaforða þeirra né málfræðikunnáttu. Því miður var ekki hægt að fá 

upplýsingar um þroskaraskanirnar sem börnin glíma við og því getur reynst erfitt að draga 

ályktun af niðurstöðunum. En þegar sérstakur samanburður var gerður á börnum með og án 

þroskaröskunar sýndu niðurstöður að þau 32 börn sem glíma við einhvers konar 

þroskaraskanir eða annað sem gæti haft áhrif á mál eða tal komu verr út á orðaforða- og 

málfræðiprófunum í vefkönnunarhluta öndvegisverkefnisins en þau 357 börn sem ekki glíma 

við þroskaraskanir ásamt því að foreldrar mátu færni þeirra í tjáningu og skilningi marktækt 

verri. Það má því álykta svo að foreldrar barna með þroskaraskanir eru meðvitaðir um 

erfiðleika barns síns í máli og/eða tali og eru þar af leiðandi mikilvægir upplýsingargjafar fyrir 

talmeinafræðinga. 

Við gerð þessa verkefnis var ein rannsóknarspurning sem beindist að því hvort 

foreldraskimanir, þar sem foreldrar leggja ýmis orðaforða og málfræðiverkefni fyrir börn sín, 

séu gagnlegt fyrsta mælitæki fyrir raskanir á máli og tali barna. Erfitt er að svara þessari 

spurningu út frá niðurstöðum þessarar rannsóknar en ljóst er að ákveðnar vísbendingar 

benda til þess að þetta sé ekki skynsamlegur kostur, sérstaklega ekki hjá eldri börnunum, þ.e. 

6–7 ára og 8–9 ára. Meginástæða þess er að þegar niðurstöður hvers aldursflokks fyrir sig 

voru skoðaðar kom í ljós að í einhverjum tilvikum fór málkunnátta barnanna minnkandi eftir 

því sem að foreldrar mátu færni þeirra í máltjáningu meiri. Aftur á móti eru vísbendingar um 

að foreldrar séu nokkuð áreiðanlegir matsmenn um máltjáningu 3–5 ára barna sinna og aðrar 

vísbendingar sem benda til þess að stafrænar foreldrarmiðaðar skimanir gætu reynst vel fyrir 

afmarkaða þætti málfærninnar, t.d. beina foreldraprófun líkt og gert var í málfræðihluta 

vefkönnunarinnar. Gera þarf fleiri rannsóknir til þess að svara þessari rannsóknarspurningu 

með vissu. En þegar öllu er á botninn hvolft þá eru foreldrar og forráðamenn afar mikilvægir 

upplýsingagjafar um þroska barna sinna og er málþroski þar engin undantekning. 

Viðauki 1 

(1) Dæmi um bakgrunnsupplýsingar í öndvegisverkefni Sigríðar og Eiríks: 

1. Kyn 

2. Aldur 

3. Hvert er hæsta stig menntunar sem þú hefur lokið? - Menntun forráðamanns 

4. Búseta 

5. Staða forráðamanns á vinnumarkaði 

6. Hefur barnið verið greint með þroskaröskun eða annað sem gæti haft áhrif á mál eða 

tal? 

7. Á hvaða sviði starfar fyrirtækið eða stofnunin sem þú vinnur hjá? 

8. Hvert er móðurmál barnsins? 

 

(2) Dæmi um spurningar um áfanga í máltöku í öndvegisverkefninu: 

1. Hvað var barnið u.þ.b. gamalt þegar það myndaði fyrstu orðin? 

2. Hversu oft er tal barnsins nægilega skýrt til þess að ókunnugir skilji það? - Miðið við 

tal eins og það er núna. - (Foreldrar 3–9 ára barna spurðir) 

3. Hvað er barnið alla jafna fært um að raða saman mörgum orðum í setningu? -

(Foreldrar 3–5 ára barna spurðir) 

4. Hver er færni barnsins í tjáningu miðað við jafnaldra? 

5. Hver er færni barnsins í skilningi miðað við jafnaldra? 

 

(3) Dæmi um spurningar um ílag í öndvegisverkefninu:  

1. Hefur barnið átt heima í öðru landi en Íslandi (í 6 mánuði eða lengur)? 

2. Er einhver í nærumhverfi barnsins (t.d. uppalandi, kennari, þjálfari, fjölskyldumeðlimur 

o.fl.) sem talar ekki íslensku við barnið? 

3. Hve miklum tíma eyðir barnið að jafnaði í tölvum og snjalltækjum (snjallsímum og 

spjaldtölvum)? - (Foreldrar 3–9 ára barna spurðir) 

4. Er barninu kennd einhver enska (t.d. sönglög, tölur, litir eða annað) á heimilinu? - 

(Foreldrar 3–9 ára barna spurðir) 

 

(4) Dæmi um spurningar um viðhorf foreldris/forráðamanns í  

öndvegisverkefninu:  

1. Það er mikilvægt að barnið nái góðum tökum á íslensku 

2. Það er mikilvægt að barnið nái góðum tökum á ensku 

3. Það er mikilvægt að barnið hafi góðan aðgang að afþreyingarefni á íslensku (t.d. 

bókum, sjónvarpsþáttum eða kvikmyndum) 

4. Það er mikilvægt að barnið hafi góðan aðgang að afþreyingarefni á ensku (t.d. 

bókum, sjónvarpsþáttum eða kvikmyndum) 

Viðauki 2 

(1) Dæmi um orð (raunorð og bullorð) á orðaforðalista í öndvegisverkefninu þar sem 

foreldrar voru beðnir um að merkja við þau orð sem barn þeirra skilur. Listinn sem hér 

er birtur var ætlaður 8–9 ára börnum. 

Elda 

Kerti 

Mjólk 

Hljóðfæri 

Hugsun 

Hlýr 

Ágæti 

Vegalengd 

Framvegis 

Reisa 

Félagsþjónusta 

Hegningarlög 

Derga 

Renur 

Sapi 

Regla 

Byrjun 

Út 

Hjón 

Að 

Eyjar 

Skipting 

Skýr 

Tæknilegur 

Landshluti 

Heilbrigðisþjónusta 

Virðisaukaskattur 

Forsvarsmaður 

Nútur 

Þrök 

Viðauki 3 

(1) Dæmi um málfræðiverkefni sem foreldrar voru beðnir um að leggja fyrir börn sín í 

öndvegisverkefninu: 

  

(1a) Endurtekning setninga: 

1. Hundurinn drekkur vatn 

2. Hvað borðar músin? 

3. Ég dansaði og pabbi hoppaði 

4. Þetta er barnið sem á dótið 

 

(1b) Botnun setninga / eyðufyllingar: 

1. Fyrst er bara einn hundur en svo kemur annar. Þá eru tveir _____. (Ætlað 3–5 ára 

börnum) 

2. Óli og Siggi moka alltaf í sandkassanum. Þeir róluðu í dag en mokuðu í gær. Hvað 

gerðu þeir í gær? Í gær _____. (Ætlað 3–9 ára börnum) 

3. Strákarnir segja alltaf satt, þeir ljúga eiginlega aldrei. Nema í gær, þá voru þeir 
óþekkir og _____. (Ætlað 6–9 ára börnum) 

4. Óla finnst gaman að skafa rúðuna á bílnum. Í morgun var frost á rúðunum á bílnum 

og Óli _____. (Ætlað 8–9 ára börnum) 

 

(1c) Val milli kosta:  

1. Hvort finnst þér betra að segja: „Ég gaf henni bók“ eða „Ég gaf hana bók“? 

2. Hvort finnst þér betra að segja: „Stráknum var hrint“ eða „Strákurinn var hrintur“? 

3. Hvað finnst þér best að segja: „Stelpan langar“, „Stelpuna langar“ eða „Stelpunni 

langar“? 

4. Hvað finnst þér best að segja: „Ég sakna hundinn“, „Ég sakna hundinum“ eða „Ég 

sakna hundsins“? 

 

(1d) Spurningar: 

1. Krakkarnir hlaupa á fótboltavelli og sparka fótbolta á milli sín. Af hverju eru krakkarnir 

úti? 

2. Hundurinn er þreyttur og fuglinn er líka þreyttur. Hundurinn og fuglinn geispa. Af 

hverju geispa hundurinn og fuglinn? 

3. Kisan er svöng og kanínan er líka svöng. Kisan og kanínan hlaupa í áttina að 

matarskálinni. Af hverju heldurðu að það sé? 

4. Hundurinn og hesturinn eru að leika sér með band. Hvað var gert við hestinn? 

 


